
Ri apóstol Pablo cuchap u tzꞌibaxic jun carta 
chque ri kachalal cojonelab aj Roma

1  1 In waꞌ, ri Pablo, in patänil re ri Jesucristo. Ri Dios xinusiqꞌuij, 
xinuchaꞌ rech quinoc che apóstol, jun chque ru takoꞌn ri Areꞌ, rech 

quintzijoj ri Utzalaj Tzij re ri Evangelio.
2 Ojer cꞌut xubij lok ri Dios waꞌ we Utzalaj Tzij riꞌ chupam ri Lokꞌalaj 

u Tzij ri Tzꞌibtal cumal ri kꞌalajisal tak re ru Lokꞌ Pixab ri Areꞌ. 3 Are 
cꞌu waꞌ ri Utzalaj Tzij chrij ri Kajaw Jesucristo ru Cꞌojol ri Dios, ri xil u 
wäch waral cho we uwächulew. Ri u mam cꞌut, are ri nim takanel David 
ojer. 4 Rucꞌ nimalaj chukꞌab cꞌut, aretak xcꞌastaj chquixol ri cäminakib, 
xkꞌalajisaxic chi are u Cꞌojol ri Dios rumal ri Lokꞌalaj Espíritu. 5 Rumal 
ri Jesucristo ri Dios xutokꞌobisaj ka wäch, xuya chke chi cujoc che 
apóstoles, a u takoꞌn ri Areꞌ, rech e cꞌo winak ri quecojon che ri Areꞌ, ri 
xukujeꞌ queniman che pa conojel tak ri tinimit cho ruwächulew. 6 Ri ix 
cꞌut, ix jun chquixol ri winak riꞌ ri quecojonic ri e siqꞌuim rumal ri Dios 
rech queboc che rechbal ri Jesucristo.

7 Quintzꞌibaj bi waꞌ we wuj riꞌ chiwe ix, iwonojel ri ix cojonelab, ri ix 
cꞌo pa ri tinimit Roma. Sibalaj ix lokꞌ chuwäch ri Dios. Ix u siqꞌuim cꞌut 
rech cäban chꞌajchꞌoj che ri iwanimaꞌ, quixkꞌax cꞌu pu kꞌab ri Areꞌ. Are ta 
baꞌ ri Dios ka Tat xukujeꞌ ri Kajaw Jesucristo cutokꞌobisaj i wäch, cuban 
cꞌut chi cuxlan ri iwanimaꞌ.

Ri apóstol Pablo craj copan cucꞌ ri cojonelab ri e cꞌo pa ri tinimit Roma
8 Nabe quinya maltioxinic che ri nu Dios rumal iwech ix iwonojel pa 

ru biꞌ ri Jesucristo. Je riꞌ quinbano rumal chi pa conojel tak ri tinimit 

RI CARTA RI XUTZꞌIBAJ 
RI SAN PABLO CHQUE RI 

COJONELAB AJ ROMA
 

 

a 1:5 “Apóstol”: Chawilaꞌ ri San Mateo 10:2, nota. 

cätzijox wi chi kas tzij ix cojoninak. 9 Are cꞌu ri Dios ri tajin quinpatänij 
rucꞌ ronojel wanimaꞌ, tajin cꞌu quintzijoj ri Utzalaj Tzij re ri Evangelio 
chrij ri u Cꞌojol. Retam cꞌu ri Areꞌ chi kas tzij amakꞌel cänaꞌtaj chwe 
quinban orar pi wiꞌ. 10 Amakꞌel quintaꞌ che ri Dios chi we are ru rayibal 
cuya chwe chi quinopan na iwucꞌ pa jun kꞌij. 11 Are laꞌ chi sibalaj cwaj 
quinwil i wäch, cwaj cꞌut quinya jun tobanic chiwe che ri i cꞌaslemal 
rucꞌ ri Dios, rech kas cäcꞌoji u chukꞌab ri i cojonic. 12 Are cꞌu cwaj chi 
cäkawalijisaj ri kanimaꞌ ri jun rucꞌ ri jun chic rucꞌ we cojonic riꞌ ri ix 
cojoninak wi ix. Are cꞌu waꞌ ri nu cojonic in xukujeꞌ.

13 Kachalal, cwaj chi quiwetamaj chi qꞌuia mul nu rayim quinopan 
iwucꞌ, man xyiꞌ tä cꞌu chwe chi jeꞌ quinban waꞌ. Are cwaj quinbano chi 
jujun chiwe kas cäquijach na quib pu kꞌab ri Cristo, jeꞌ jas ri nu banom 
cucꞌ ri winak ri man e aj Israel taj pa niqꞌuiaj tinimit chic. 14 Quinnaꞌ in 
chi jeꞌ ta ne cꞌo nu cꞌas cucꞌ conojel ri winak. Rajwaxic wi quintzijoj ri 
Utzalaj Tzij re ri Evangelio chque ri winak ri yoꞌm tijonic chque, xukujeꞌ 
ri man yoꞌm tä tijonic chque, chque ri cꞌo quetam, xukujeꞌ chque ri man 
cꞌo tä quetam. 15 Rumal riꞌ sibalaj cwaj in quintzijoj ri Utzalaj Tzij re ri 
Evangelio chiwe ix xukujeꞌ, ri ix cꞌo pa Roma.

Waral cäkil wi chi cꞌo u chukꞌab ri Utzalaj Tzij re ri Evangelio
16 Ri in man quinqꞌuix tä chutzijoxic ri Utzalaj Tzij re ri Evangelio, 

rumal chi cꞌo ri nimalaj u chukꞌab ri Dios rucꞌ che qui toꞌic conojel ri 
winak ri quecojonic, ri winak aj Israel nabe, te cꞌu riꞌ ri winak ri man e 
aj Israel taj. 17 Ri Utzalaj Tzij re ri Evangelio cukꞌalajisaj chkawäch chi 
xak xuwi rumal ri cojonic che ri Cristo cuyaꞌ cäjicomataj ri kanimaꞌ cho 
ri Dios. Jeꞌ cubij ru Lokꞌ Pixab ri Dios ri Tzꞌibtalic: “Ri winak ri jicom ri 
ranimaꞌ cho ri Dios, cäcꞌasi na riꞌ rumal ri cojonic,” —cächaꞌ.

Waral cäkil wi chi conojel ri winak cꞌo qui mac
18 Kꞌalaj cꞌut chi ri nimalaj royowal ri Dios cäpe ajchicaj pa qui wiꞌ ri 

winak chucꞌäjisaxic qui wäch conojel ri cäcaꞌn etzelal, ri man cäcaꞌn tä ri 
jicomal. Rumal cꞌu ri etzelal ri cäcaꞌno e qꞌuia winak ri man cäquetamaj 
tä ri Kas Tzij. 19 Ri e areꞌ kas cꞌo quetam chrij ri Dios rumal chi ri Areꞌ u 
kꞌalajisam waꞌ chquiwäch. 20 Pune ri Dios man quilitaj taj, etamtal cꞌut 
chi cꞌolic. Kꞌalaj waꞌ cumal conojel ri jastak ri e u banom. Etamtal lok 
waꞌ tzaretak xban ruwächulew chi are Dios, chi ri nimalaj u chukꞌab man 
cꞌo tä u qꞌuisic. Rumal riꞌ ri winak man cuyaꞌ taj cäquibij chi man cꞌo tä 
qui mac. 21 Ri e areꞌ, pune quetam chi cꞌo ri Dios, man xquinimarisaj tä u 
kꞌij jas ri yaꞌtal che ri Dios, man xemaltioxin tä cꞌu che. Xane xa xquijach 
quib chuchomaxic ri man cꞌo tä u patän. Jun wi ri qui chomanic, jeꞌ ta 
ne chi e sachinak pa ri kꞌekum. Man xquichꞌob tä chic jas tajin cäcaꞌno. 
22 Pune ta ne cäquibij chi cꞌo qui noꞌj, xak cꞌu e con tak winak waꞌ. 23 Man 

cäquinimarisaj tä u kꞌij ri Dios ri man cäcäm taj, xane are cäquinimarisaj 
qui kꞌij ri qui wächbal winak ri xa quecämic, xukujeꞌ ri qui wächbal tak 
chicop ri cꞌo qui xicꞌ, ri qui wächbal tak cumätz, xukujeꞌ ri niqꞌuiaj awaj 
chic.

24 Rumal riꞌ ri Dios xeujach chubanic ronojel ri itzel tak qui rayinic 
ri benak canimaꞌ cucꞌ, ri äwas u banic cho ri Areꞌ xukujeꞌ chquiwäch ri 
winak. Xcaꞌn cꞌu ri sibalaj qꞌuixbal u banic ri jun rucꞌ ri jun chic. 25 Je riꞌ, 
rumal chi xquicoj ri man kas tzij taj chuqꞌuexwäch ri kas tzij chrij ri Dios. 
Are xequikꞌijilaj, xequipatänij ronojel ri banom rumal ri Dios. Man are tä 
xquikꞌijilaj ri Dios ri xbanow ronojel, ri xak xuwi che ri Areꞌ yaꞌtal wi chi 
cänimarisax u kꞌij. Amén.

26 Rumal riꞌ ri Dios xeujach chubanic ri qꞌuixbal u banic ri benak 
canimaꞌ rucꞌ. Xukujeꞌ ne ri ixokib are cäcaꞌn chi ri man takal tä u banic 
chuqꞌuexwäch ri kas takal u banic. 27 Xukujeꞌ ri achijab man cäcaꞌn tä chi 
ri takal u banic cucꞌ ixokib, xane xa cäcaꞌn ri itzel tak qui rayinic ri jun 
rucꞌ ri jun chic. Cäcaꞌn cꞌu ri qꞌuixbal u banic, achijab cucꞌ achijab. Tajin 
cꞌu cäcꞌäjisax qui wäch, are cꞌu waꞌ ri tojbal re ri etzelal ri cäcaꞌno.

28 Rumal cꞌu rech chi man cäcaj taj cäquicoj ri Dios pa cuenta, ri 
Dios xeuya canok rech cäquichomaj ri man utz taj, rech cäcaꞌn que ri 
man takal tä u banic. 29 Qui yoꞌm quib chubanic ronojel u wäch etzelal. 
Cäcaꞌn ri man jicom taj, cäcaꞌn cꞌu que jas ri cäcaꞌn ri tzꞌiꞌ ri xak cäquirik 
quib, man cꞌo tä qui pixab. Cäquirayij ri quech niqꞌuiaj winak chic, e 
banal tak etzelal. Cꞌäx cäquinaꞌ chrij jun chic, quecämisanic, xak chꞌoj 
cäcaj, quequisub ri winak, cäquiyac cꞌu tzij chquij. Xa tzel u banic ri 
qui cꞌaslemal. 30 Cäquibij ri man utz taj chquij niqꞌuiaj winak chic. 
Cäquetzelaj u wäch ri Dios, man cꞌo tä cꞌu qui qꞌuixbal. Cäcaꞌn nimal, 
cäquinimarisaj quib, cäquichomaj u banic ri man utz taj, man queniman 
tä cꞌu chque ri qui nan qui tat. 31 Man coc tä tzij pa qui jolom, man 
cäcaꞌn taj jas ri cäquibij chi cäcaꞌno, man cäquitokꞌobisaj tä qui wäch 
niqꞌuiaj chic, man cꞌo tä sachbal mac cucꞌ, man quel tä cꞌu qui cꞌux chque 
ri winak. 32 Quetam cꞌut ri cubij ru Lokꞌ Pixab ri Dios, chi ri winak ri 
quebanow tak we mac riꞌ, are yaꞌtal chque chi quecämisaxic. Pune ta ne 
je riꞌ, man xuwi taj cäcaꞌn ri mac, xane jeꞌl cäquilo chi ri niqꞌuiaj chic 
cäcaꞌn que.

Waral cäkil wi chi ri Dios jicom ri ranimaꞌ 
chukꞌatic tzij pa qui wiꞌ ri winak

2  1 Rumal riꞌ man cuyaꞌ taj cabij chi man cꞌo tä a mac, at riꞌ ri cakꞌat 
tzij puwiꞌ jun winak chic, apachin ta ne ri at. Je riꞌ, rumal chi aretak 

cakꞌat tzij puwiꞌ jun winak chic, xa tajin cakꞌat tzij pa wiꞌ chbil awib chi 
cäcꞌäjisax a wäch at. Caban cꞌu awe ri man utz taj ri tajin cuban ri winak 
ri cakꞌat tzij puwiꞌ. 2 Ketam cꞌut chi ri Dios kas jicom cubano aretak cukꞌat 

tzij pa qui wiꞌ chi cäcꞌäjisax qui wäch ri winak ri jeꞌ cäcaꞌn waꞌ. 3 Ri at cꞌut 
ri cakꞌat tzij pa qui wiꞌ niqꞌuiaj winak chic, te cꞌu riꞌ caban at jas ri cäcaꞌn 
ri e areꞌ, ¿a cachomaj chi ri Dios man cukꞌat tä tzij pa wiꞌ at chi cäcꞌäjisax 
a wäch? ¡Man jeꞌ taj! 4 Xa cawetzelaj u wäch ri nimalaj rutzil ri Dios. 
Awetam cꞌut chi u chajim paciencia awucꞌ, u cochꞌom cꞌu u wäch chawe. 
¿A mat cachꞌobo chi ri Dios u banom utzil chawe rech ri at caqꞌuex 
rawanimaꞌ xukujeꞌ ra chomanic? 5 Ri at cꞌut abajarinak ri awanimaꞌ, 
man a qꞌuexom tä waꞌ, man a qꞌuexom tä cꞌu ra chomanic. Rumal riꞌ 
xa tajin caban más nim che ri cꞌäjisabal a wäch ri cäpe na chawij. Jeꞌ 
cäcꞌulmataj waꞌ pa ri kꞌij ri cucꞌut rib ri Dios chucꞌäjisaxic qui wäch ri 
winak, cukꞌat cꞌu na tzij pa qui wiꞌ rucꞌ jicomal. 6 Cuya cꞌu na ri tojbal que 
ri winak chquijujunal jeꞌ jas ri takal chque rumal ri caꞌnom. 7 Ri winak 
ri cäquitzucuj ri u nimarisaxic qui kꞌij rumal ri Dios, xukujeꞌ ri u yaꞌic 
qui kꞌij rumal, xukujeꞌ ri jastak ri man cäsach tä qui wäch, amakꞌel cꞌut 
cäcaꞌn ri utzil. Chque ri e areꞌ ri Dios cuya na ri cꞌaslemal ri man cꞌo tä 
u qꞌuisic. 8 Are cꞌu ri winak ri xak xuwi cäquichomaj ri quech ri e areꞌ, 
ri man cäcaj taj cäquinimaj ri kas tzij, xane are cäquitakej ri etzelal, ri 
Dios cꞌut cucꞌäjisaj na qui wäch rucꞌ nimalaj oyowal. 9 Nimalaj bis, cꞌäxcꞌol 
quepe na pa qui wiꞌ conojel ri winak ri cäcaꞌn etzelal. Cuchap na cucꞌ ri 
winak aj Israel, te cꞌu riꞌ cäpe na pa qui wiꞌ ri winak ri man e aj Israel taj. 
10 Are cꞌu ri winak ri cäcaꞌn ri utz, cänimarisax na qui kꞌij conojel, cäyiꞌ 
na qui kꞌij, cäban na chi cuxlan ri canimaꞌ rumal ri Dios. Cuchap na waꞌ 
cucꞌ ri winak aj Israel, te cꞌu riꞌ cucꞌ ri winak ri man e aj Israel taj.

11 Je riꞌ, rumal chi ri Dios junam queril wi conojel ri winak. 12 Conojel 
ri quemacunic ri man cꞌo tä que ri Pixab ri xutzꞌibaj ri ka mam Moisés, 
cäsach na qui wäch pune man cꞌo tä ri Pixab riꞌ cucꞌ. Conojel cꞌu ri 
quemacunic pune cꞌo ri Pixab cucꞌ ri xutzꞌibaj ri ka mam Moisés, cäkꞌat 
na tzij pa qui wiꞌ rumal we Pixab riꞌ. 13 Ri xuwi cäquitatabej ri Pixab, man 
e are tä riꞌ ri jicom ri canimaꞌ cho ri Dios, xane ri cäcaꞌno jas ri cubij ri 
Pixab, e are riꞌ ri jicom ri canimaꞌ cho ri Dios. 14 Aretak ri winak ri man 
e aj Israel taj cäcaꞌn jas ri cubij ri Pixab, pune man cꞌo ri Pixab cucꞌ, pa 
canimaꞌ cꞌut cäpe wi ri cäcaꞌno. Ri e areꞌ cꞌut quebanow ri qui pixab. 
15 Rumal ri cäcaꞌno kꞌalaj chi tzꞌibtal ri Pixab pa ri canimaꞌ. Ri cäquinaꞌ pa 
canimaꞌ are cäkꞌalajisanic chi kas tzij waꞌ. Ri qui chomanic chquijujunal 
are cäkꞌalajisan na we utz o man utz taj ri tajin cäcaꞌno. 16 Cäkꞌalajin cꞌu 
na waꞌ pa ri kꞌij aretak ri Dios cukꞌat na tzij rumal ri Jesucristo puwiꞌ 
ronojel ri man etamtal taj ri cꞌo pa canimaꞌ ri winak, jeꞌ jas ri cubij ri 
Utzalaj Tzij re ri Evangelio ri quintzijoj.

Waral cäkil wi chi ri winak aj Israel cäcaꞌn qui nimal che ri Pixab
17 Ri at cꞌut cabij chi at aj Israel, are catoꞌbej awib ri Pixab ri xutzꞌibaj 

ri ka mam Moisés, caban a nimal che ri a Dios. 18 Ri at awetam jachique 

b 2:25 “Retal ri ojer trato”: Chawilaꞌ Hechos 7:8. 

ru rayibal ri Dios, ri Pixab cꞌut cucꞌut chawäch jachique ri utz na. 19 Canaꞌ 
pa rawanimaꞌ chi kas awetam cacꞌam qui be ri moyab, chi catcowinic cꞌut 
caya sakil chque ri e cꞌo pa kꞌekum. 20 Cachomaj chi catcowinic queatijoj 
ri man cꞌo tä quetam, xukujeꞌ chi catcowinic caya qui noꞌj ri man nimak 
tä qui banic rumal chi pa ri Pixab cachomaj chi carik wi ronojel u wäch 
etamanic xukujeꞌ kas tzij. 21 We ri at queatijoj niqꞌuiaj chic, ¿jas che man 
catijoj awib at? We ri at catzijoj ru Lokꞌ Pixab ri Dios chi man cuyaꞌ taj 
cäban elakꞌ, ¿jas che caban elakꞌ at? 22 We ri at cabij chi man cuyaꞌ taj 
cuban jun ri mac ri sibalaj äwas u banic rucꞌ ri rixokil o ri rachajil jun 
winak chic, ¿jas che jeꞌ caban at? We ri at cawetzelaj qui wäch ri tiox 
ri xa e banom cumal winak, ¿jas che cawelakꞌaj ri jastak ri e cꞌo pa tak 
cachoch ri tiox riꞌ? 23 Pune ri at caban a nimal che ri Pixab, ri at cꞌut man 
nim tä cawil wi ri Dios aretak man canimaj tä ri cubij ri Pixab. 24 Rumal 
riꞌ cubij ru Lokꞌ Pixab ri Dios ri Tzꞌibtalic: “Ri winak ri man e aj Israel taj 
cäquibij ri sibalaj äwas u bixic chrij ri Dios xa rumal iwech ix ri aj Israel,” 
—cächa ri Tzꞌibtal canok.

25 Ri retal ri ojer trato ri cäbix circuncisión che ri cojom che ra cuerpo, b 
kas tzij cꞌo u patän waꞌ chawe we canimaj ri cubij ri Pixab. We cꞌu man 
canimaj ri cubij ri Pixab, man cꞌo tä u patän riꞌ ri retal ri ojer trato ri 
cojom chawe. 26 We ri winak ri man cojom tä ri retal ri ojer trato che, 
cunimaj ri cätakan wi ri Pixab, ri winak riꞌ jeꞌ ta ne cojom ri retal ri ojer 
trato che, pune man cojom taj. 27 Ri winak ri man cojom tä ri retal ri ojer 
trato che, ri cunimaj ri cubij ri Pixab, are riꞌ cäkꞌatow na tzij pa wiꞌ at ri 
man canimaj tä ri cubij ri Pixab, pune cꞌo awe ri Pixab ri Tzꞌibtalic, pune 
cojom ri retal ri ojer trato che ra cuerpo. 28 Ri kas winak aj Israel man are 
tä riꞌ ri xa chrij quilitaj wi chi aj Israel. Ri cojom ri retal ri ojer trato che 
man are tä riꞌ ri xa cäban chrij ru cuerpo. 29 Xane ri winak ri kas aj Israel 
are riꞌ ri aj Israel wi pa ranimaꞌ. Ri kas retal ri ojer trato are riꞌ ri banom 
pa ranimaꞌ ri winak, man rumal tä jun takanic ri tzꞌibtalic, xane rumal 
ri u banom ri Lokꞌalaj Espíritu. Ri winak ri jeꞌ u banic waꞌ, man cäyiꞌ tä u 
kꞌij cumal ri winak, xane rumal ri Dios.

3  1 We je riꞌ, ¿jas ri utz na ri curik jun winak we are winak aj Israel? 
¿A nim lo u patän ri u cojic ri retal ri ojer trato che ru cuerpo jun 

winak? 2 Kas tzij nim qui banic ri winak aj Israel, qꞌuia ri cuyaꞌ cäkabij 
chquij rumal chi chque ri e areꞌ xuya wi ri Dios ru Lokꞌ Pixab nabe. 3 ¿Jas 
cꞌu cäbantaj na we cꞌo jujun chque ri winak aj Israel ri man jicom tä chi ri 
canimaꞌ chrij ri Dios? ¿A rumal lo riꞌ ri Dios man jicom tä chi ri ranimaꞌ 
ri Areꞌ? 4 ¡Man jeꞌ tä riꞌ! Xane ri Dios cuban na ronojel rucꞌ kas tzij, pune 
conojel winak e areꞌ banal tak tzij. Cubij cꞌu ru Lokꞌ Pixab ri Dios ri 
Tzꞌibtalic:

Rumal ri tzij la kꞌalaj wi chi jicom
ri animaꞌ la.

Aretak cäkꞌat tzij puwiꞌ la,
cäkꞌalajin cꞌu na chi utz ri cäban la,

—cächa ri Tzꞌibtalic.
5 We ri ketzelal cucꞌutu chi ri Dios kas cuban ri jicomal, ¿jas cäkabij? 

¿A xa lo man jicom tä ranimaꞌ ri Dios rumal chi cucꞌäjisaj ka wäch? (Jeꞌ 
quinchꞌawic jeꞌ jas ri quechꞌaw ri winak.) 6 ¡Man jeꞌ tä riꞌ! We ta ri Dios 
man jicom tä ranimaꞌ, ¿jas lo cuban ri Areꞌ chukꞌatic tzij pa qui wiꞌ ri 
winak cho ruwächulew? ¡Man cuyaꞌ taj!

7 We cꞌu ri banow tzij ri quinbano cubano chi cänimarisax u kꞌij ru kas 
tzij ri Dios, ¿jas che cäkꞌat tzij pa nu wiꞌ chi ri in, in ajmac? 8 We je riꞌ, 
¿jas che man are tä cäkaꞌn ri man utz taj rech cäpe ri utzil? Are cꞌu waꞌ ri 
cäquibij jujun rumal ri etzelal ri cꞌo pa canimaꞌ chi are waꞌ ri quekatijoj 
ri winak che. Takal cꞌu waꞌ chque we winak riꞌ cäkꞌat tzij pa qui wiꞌ chi 
cäcꞌäjisax qui wäch.

Waral cäkil wi chi konojel cꞌo ka mac
9 ¿Jas cꞌu cujcanaj wi? ¿A uj ri uj aj Israel uj utz na chquiwäch ri 

niqꞌuiaj winak chic? ¡Man jeꞌ tä riꞌ! Ka kꞌalajisam cꞌut chi ri winak aj 
Israel xukujeꞌ ri winak ri man aj Israel taj, conojel e cꞌo pu kꞌab ri mac. 
10 Ru Lokꞌ Pixab ri Dios ri Tzꞌibtalic cubij:

Man cꞌo tä jun winak ri kas utz,
man cꞌo tä wi jun.

 11 Man cꞌo tä jun winak
ri kas craj cuchꞌob ri kas utz,

man cꞌo tä jun ri cutzucuj ri Dios.
 12 Conojel qui jalom qui be,

conojel benam que
jawijeꞌ ri xa cäsach wi qui wäch.

Man cꞌo tä jun ri cuban ri kas utz,
man cꞌo tä wi jun.

 13 Ru pa qui kul jeꞌ ta ne ru jul cäminak
ri jaktalic.

Rucꞌ ri qui tzij quequisub ri winak.
Jeꞌ ta ne ri u tiabal cumätz

cꞌo pa qui chiꞌ.
 14 Xak xuwi ri yokꞌonic cäcaꞌno,

cꞌäx tak tzij quel pa qui chiꞌ.
 15 Cäquitij anim chubanic ri cämisanic.
 16 Ri cäcaꞌn pa ri qui cꞌaslemal

cusach can u wäch ronojel,

cäquiya can bis pa canimaꞌ ri winak.
 17 Man quetam taj jas cäcaꞌno

chuyaꞌic utzil chquixol ri winak.
 18 Man quetamam tä cꞌut chi rajwaxic

cäquixej quib cho ri Dios,
—cächa ri Tzꞌibtalic.

19 Ketam cꞌut chi ronojel ri cubij ri ojer Pixab, cubij waꞌ chque ri e cꞌo 
pu kꞌab we Pixab riꞌ rech man cꞌo tä jun cꞌo jas cubij, rech conojel ri 
winak cho ruwächulew cäkꞌat na tzij pa qui wiꞌ rumal ri Dios. 20 Man cꞌo 
tä cꞌu jun winak ri cäjicomataj ranimaꞌ cho ri Dios rumal ru nimaxic ri 
cubij ri Pixab, rumal chi ri Pixab xuwi u patän waꞌ cucꞌut chkawäch chi ri 
uj, uj ajmaquib.

Xuwi rumal ri cojonic cäkarik ru tobanic ri Dios
21 Cämic cꞌut ri Dios u kꞌalajisam chkawäch jas ri cuban chujicomaxic 

ri kanimaꞌ chuwäch ri Areꞌ man rucꞌ tä ri Pixab. Kꞌalaj waꞌ chi kas tzij 
aretak cusiqꞌuij jun ri wuj re ri Pixab ri xutzꞌibaj ri ka mam Moisés 
xukujeꞌ ri wuj ri xquitzꞌibaj ri kꞌalajisal tak re ru Lokꞌ Pixab ri Dios. 
22 Cäjicomataj cꞌu ri kanimaꞌ cho ri Dios rumal chi cujcojon che ri 
Jesucristo. Ri Dios cꞌut cuban waꞌ chque conojel ri quecojonic, man jalan 
tä wi cuban cucꞌ niqꞌuiaj chic. 23 Conojel winak e macuninak, naj cꞌu e 
cꞌo wi che ri Dios ri craj quetoꞌwic. 24 Xa cꞌu rumal ri nimalaj u tokꞌob 
cuban jicom che ri canimaꞌ ri winak. Man cꞌo tä cäquitoj che, rumal chi 
ri Cristo Jesús xeutoro. 25 Ri Dios xucoj ri Cristo che sachbal qui mac 
conojel ri winak rumal ru cämical cho ri cruz. Cäquirik cꞌu ri sachbal 
qui mac we quecojon che ri Cristo. Jeꞌ xbantaj waꞌ rech kꞌalaj chi ri Dios 
are kas jicom ranimaꞌ. Xril ri qui mac ri winak ri caꞌnom canok, man cꞌo 
tä cꞌu jas xuban chque rumal ri nimalaj u paciencia. 26 Jeꞌ xbantaj waꞌ 
xukujeꞌ chucꞌutic pa tak we kꞌij cämic chi ri Dios are kas jicom ranimaꞌ, 
cutakej cꞌu u banic ri jicomal aretak cuban jicom che ri canimaꞌ conojel ri 
quecojon che ri Jesús.

27 ¿Jas cꞌu rumal cäcaꞌn wi nimal ri winak? ¡Man cꞌo taj! ¿Jas che? 
Rumal chi we ta ri winak quecowinic cäcaꞌno jas ri cubij ri Pixab, cuyaꞌ 
riꞌ cäquinimarisaj quib. Are cꞌu ri winak ri cäcojonic man cuyaꞌ taj 
cunimarisaj rib. 28 Xkil baꞌ chi ri Dios cuban jicom che ri ranimaꞌ ri winak 
ri cäcojonic, man are tä cärilo we u banom ri cubij ri Pixab o man u 
banom taj.

29 E ri Dios, ¿a xuwi lo qui Dios ri winak aj Israel? ¿A mat xukujeꞌ are qui 
Dios ri winak ri man e aj Israel taj? Kas tzij chi are xukujeꞌ qui Dios ri winak 
ri man e aj Israel taj. 30 Xa cꞌu jun ri Dios cꞌolic. Are cꞌut cäbanow jicom 
che ri canimaꞌ ri winak aj Israel xukujeꞌ ri winak ri man e aj Israel taj ri 
quecojonic. Man cäril tä ri Areꞌ we cojom retal ri ojer trato che ri qui cuerpo 

o man cojom taj. 31 ¿A cäkabij lo chi man cꞌo tä chi u patän ri Pixab rumal 
chi xujcojonic? ¡Man jeꞌ tä riꞌ! Xane cäkabij chi cꞌo na u patän ri Pixab.

Ri xuban ri ka mam Abraham are jun cꞌutbal chkawäch

4  1 ¿Jas cꞌu cäkabij chi xurik ri ka mam Abraham ojer? 2 Kas tzij we 
ta rumal ri utzil ri xuban ri ka mam Abraham xjicomataj ri ranimaꞌ 

cho ri Dios, cuyaꞌ riꞌ cunimarisaj rib. Man cuyaꞌ tä cꞌut cunimarisaj rib 
cho ri Dios. 3 ¿Jas pu cubij ru Lokꞌ Pixab ri Dios ri Tzꞌibtalic? Cubij cꞌut: 
“Ri Abraham xcojon che ri Dios, rumal cꞌu riꞌ xkꞌalajisax rumal ri Dios 
chi jicom ranimaꞌ,” —cächaꞌ. 4 ¡Kachomajmpeꞌ! Jun winak ri cuban jun 
chac, ri tojbal re ri cäyiꞌc man are tä sipanic riꞌ che, xane are cꞌasaj rucꞌ. 
5 Are cꞌu ri winak ri man cꞌo tä jas cubano, cäcojon cꞌu che ri Dios ri 
cucꞌamowaj ri ajmac, ri winak riꞌ rumal ru cojonic cäkꞌalajisax rumal ri 
Dios chi kas jicom ranimaꞌ. 6 Tzare cꞌu ri ka mam David xubij chi utz re ri 
winak ri cäkꞌalajisax rumal ri Dios chi jicom ranimaꞌ, man rumal tä cꞌu ri 
utzil ri xuban ri winak riꞌ. 7 Ri ka mam David je waꞌ xubij:

Utz que ri winak ri sachtajinak
rumal ri Dios ri etzelal ri caꞌnom,
ri xril ri qui mac,
man cꞌo tä cꞌu cꞌäx xuban chque.

 8 Utz re ri winak ri man cꞌo tä mac
cäyiꞌ chrij rumal ri Kajaw Dios,

—cächaꞌ.
9 ¿A xak xuwi ta cꞌu lo utz que ri winak ri cojom retal ri ojer trato che ri 

qui cuerpo? ¡Man jeꞌ taj! Xukujeꞌ utz que ri man cojom taj. Ka bim cꞌut chi 
ri ka mam Abraham xkꞌalajisax rumal ri Dios chi jicom ranimaꞌ rumal chi 
xcojonic. 10 ¿Jampaꞌ xkꞌalajisax rumal ri Dios chi jicom ranimaꞌ? ¿A xuban 
waꞌ aretak cojom chi ri retal ri ojer trato che o aretak mäjaꞌ xcojic? Man 
cꞌä te tä xkꞌalajisax rumal ri Dios chi jicom ranimaꞌ aretak cojom chi retal 
ri ojer trato che, xane aretak mäjaꞌ cäcojic. 11 Te cꞌu riꞌ ri ka mam Abraham 
xoc ri retal ri ojer trato che ru cuerpo ri areꞌ. Are cꞌu waꞌ retal ri cäcꞌutuwic 
chi kꞌalajisam chi rumal ri Dios chi jicom ranimaꞌ rumal chi xcojonic. Je riꞌ 
ri Abraham xoc che qui tat conojel ri cojonelab ri man cojom tä ri retal ri 
ojer trato che ri qui cuerpo. Je wa riꞌ ri e areꞌ xukujeꞌ quekꞌalajisax rumal ri 
Dios chi jicom canimaꞌ. 12 Kas tzij ri ka mam Abraham are xoc che qui tat ri 
cojom retal ri ojer trato che ri qui cuerpo, man xuwi tä cꞌu rumal waꞌ, xane 
xukujeꞌ rumal chi xecojonic junam jas ri ka mam Abraham xcojonic aretak 
mäjok coc ri retal ri ojer trato che ru cuerpo.

Ri xuchiꞌj lok ri Dios cäkechbej na we cujcojonic
13 Ri Dios xuchiꞌj che ri ka mam Abraham xukujeꞌ chque ri rachalaxic 

ri quil na qui wäch chi cäquechbej na ruwächulew, man rumal tä cꞌu 

c 4:13 Cꞌä mäjaꞌ cꞌo ri Pixab riꞌ aretak ri mam Abraham xil u wäch. Je riꞌ, rumal chi ri mam 
Abraham are nabeal chuwäch ri mam Moisés. 

rech chi xniman ri ka mam Abraham che ri Pixab ri xutzꞌibaj ri ka mam 
Moisés, c xane rumal chi xcojonic, xkꞌalajisax cꞌu rumal ri Dios chi jicom 
ranimaꞌ. 14 We ta xak xuwi ri queniman che ri Pixab cäquicꞌam na que 
ri echbal, man cꞌo tä baꞌ u patän riꞌ chi cujcojonic. Xukujeꞌ ri xuchiꞌj lok 
ri Dios chi cuya na man cꞌo tä chi u patän riꞌ. 15 Je riꞌ, rumal chi ri Dios 
cucꞌäjisaj qui wäch ri man queniman tä che ri Pixab. Jawijeꞌ cꞌu ri man 
cꞌo tä wi pixab, man cꞌo tä mac riꞌ chrij ri pixab.

16 Rech ri xuchiꞌj ri Dios che ri ka mam Abraham kas cäquechbej na 
conojel ri rachalaxic ri quil na qui wäch, rajwaxic chi are jun sipanic ri 
cuya ri Dios chque ri quecojonic. Quel cubij chi ri xuchiꞌj ri Dios man 
xuwi tä chque ri queniman che ri Pixab, xane xukujeꞌ chque conojel ri 
quecojonic jas ri xuban ri ka mam Abraham. Ri areꞌ cꞌut are xoc che 
ka tat uj konojel ri uj cojonelab chuwäch ri Dios, 17 ri xukujeꞌ xcojon ri 
ka mam Abraham che. Jeꞌ jas ri tzꞌibtal pa ru Lokꞌ Pixab ri Dios: “At 
nu cojom che qui tat qꞌuia u wäch winak”, —cächaꞌ. Ri Dios cꞌut are 
cäyoꞌw qui cꞌaslemal ri cäminakib, xukujeꞌ queuban ri jastak ri cꞌä mäjaꞌ 
quecꞌojiꞌc.

18 Ri ka mam Abraham, pune man cäcowin tä chic cäcꞌoji ralcꞌual, 
xucoj chi cäcꞌoji na jun u cꞌojol. Xcuꞌbi cꞌu u cꞌux chrij ri Dios, je riꞌ xoc 
che “qui tat qꞌuia u wäch winak”, jas ri bim che rumal ri Dios: “Are je waꞌ 
qui qꞌuial ri awachalaxic ri quil na qui wäch,” —xuchixic. 19 Ri ka mam 
Abraham man xuban tä quieb u cꞌux, pune xa jubikꞌ man cätzꞌakat tä cien 
u junab. Retam chi ri areꞌ rachiꞌl ri Sara ri rixokil xak cämem chi que, 
e nimak tak winak chic, man quecowin tä chic cäcꞌoji calcꞌual. 20 Man 
xuban tä quieb u cꞌux chrij ri xbix che rumal ri Dios, xane xa sibalaj 
xcojonic, xcuꞌbi u cꞌux, xuya cꞌu u kꞌij ri Dios. 21 Xujiquiba u cꞌux chi ri 
Dios cäcowin chubanic ronojel ri cubij. 22 Rumal riꞌ xkꞌalajisax rumal ri 
Dios chi jicom ranimaꞌ, rumal chi xcojonic.

23 Man xak xuwi tä ri ka mam Abraham xtzꞌibax chrij chi xkꞌalajisax 
rumal ri Dios chi jicom ranimaꞌ. 24 Ri uj xukujeꞌ xtzꞌibax chkij chi ri 
Dios cukꞌalajisaj chi jicom kanimaꞌ rumal chi cujcojonic, konojel ri uj, uj 
cojoninak che ri Dios ri xcꞌastajisan ri Kajaw Jesús chquixol ri cäminakib. 
25 Ri Kajaw Jesús xjach pa cämisaxic rumal rech ri ka mac, xcꞌastaj cꞌu 
chquixol ri cäminakib rech cäjicomataj ri kanimaꞌ cho ri Dios.

Ri tewchibal ri xkariko aretak xjicomataj ri kanimaꞌ cho ri Dios

5  1 Cämic cꞌut ri xjicomataj ri kanimaꞌ cho ri Dios rumal chi 
xujcojonic, cꞌo chi cꞌu utzil chkaxol rucꞌ Areꞌ rumal ri Kajaw 

Jesucristo. 2 Rumal cꞌu ri Cristo xtokꞌobisax ka wäch rumal ri Dios rumal 

chi xujcojonic. Ri tokꞌob ri xkariko man cꞌo tä quesan chke, rumal riꞌ 
cujquicotic, cuꞌl ka cꞌux chi cäkarik na ke uj ri u nimarisaxic u kꞌij ri Dios. 
3 Man xuwi tä waꞌ cujquicot wi, xane xukujeꞌ cujquicot chupam ri cꞌäxcꞌol, 
rumal chi ri cꞌäxcꞌol cuban chke chi cäkachajij paciencia. 4 Ri paciencia 
cuban chke chi utz cujel na cho ri Dios. Aretak utz chic uj cꞌolic, cäcuꞌbi 
ka cꞌux chrij ri Dios. 5 Aretak cäcuꞌbi ka cꞌux chrij ri Dios man cꞌo tä 
bis cäkariko rumal chi ri rutzil ranimaꞌ ri Dios cꞌo pa kanimaꞌ rumal ri 
Lokꞌalaj Espíritu ri u yoꞌm chke.

6 Ri uj, aretak man xujcowin taj xkatoꞌ kib ka tuquiel wi, kas pa ru 
kꞌijol xpe ri Cristo, xcäm cꞌu rumal kech uj ri uj ajmaquib. 7 Man cꞌo tä jun 
winak cuya u tzij cäcämisax chuqꞌuexwäch jun winak chic, pune are jun 
winak ri kas jicom ranimaꞌ. Craj cꞌu ne cꞌo jun ri cuya u tzij cäcämisax 
chuqꞌuexwäch jun winak ri sibalaj utz. 8 Ri Dios cꞌut xucꞌut chkawäch 
chi sibalaj cujraj aretak ri Cristo xcäm rumal kech, pune cꞌu uj ajmaquib. 
9 Cämic cꞌut ri ya jicom chi kanimaꞌ cho ri Dios rumal ru cämical ri 
Cristo, kas cujutoꞌ na ri Cristo chuwäch ri cꞌäjisabal wächaj ri cäpe na 
chuqꞌuisbal. 10 Ri uj nabe canok aretak ka cꞌulel na ri Dios, xujrutzirisaj 
rucꞌ Areꞌ rumal ru cämical ru Cꞌojol, rumal riꞌ cämic ri ya uj utz chi rucꞌ 
ri Dios, kas cäkarik wi na ru tobanic ri Dios rumal ru cꞌaslemal ri Cristo. 
11 Man xuwi tä waꞌ, xane xukujeꞌ cujquicot rucꞌ ri Areꞌ rumal ri Kajaw 
Jesucristo. Rumal cꞌu ri Cristo uj utz chi rucꞌ ri Dios.

Waral cätzijox wi ri Adán xukujeꞌ ri Cristo
12 Je cꞌu riꞌ, ri mac xoc cho we uwächulew xa rumal jun winak. 

Rumal cꞌu ri mac xpe ri cämical pa qui wiꞌ conojel ri winak rumal chi 
conojel xemacunic. 13 Aretak mäjok cäpe ri Pixab, ri mac ya cꞌo chic cho 
ruwächulew. Man cäcoj tä cꞌu ri mac pa cuenta aretak man cꞌo tä pixab. 
14 Pune je riꞌ, xtakan cꞌu ri mac pa qui wiꞌ ri winak ri xemacunic xchaptaj 
lok rucꞌ ri Adán cꞌä xopan ru kꞌij ri Moisés, pune man jeꞌ tä qui mac jas 
ru mac ri Adán ri man xunimaj tä ru Pixab ri Dios. Ri Adán cꞌut are jun 
cꞌutbal chrij ri Cristo ri cäpe na.

15 Man cuyaꞌ taj cäjunamataj ri mac ri xuban ri Adán rucꞌ ri sipanic ri 
cuya ri Dios. Rumal cꞌu ri mac ri xuban xa jun winak e qꞌuia xecämic. 
Are cꞌu ri tobanic ri cusipaj ri Dios chke rumal ri nimalaj u tokꞌob pa ka 
wiꞌ, sibalaj nim na u banic waꞌ. Xuya waꞌ chke rumal xa jun winak, ri 
Jesucristo, chubanic utzil chque qꞌuia winak. 16 Ri mac ri xuban xa jun 
winak man cuyaꞌ taj cäjunamataj waꞌ rucꞌ ri tobanic ri cusipaj ri Dios. 
Je riꞌ, rumal chi ri mac ri xuban xa jun winak xubano chi cäkꞌat tzij pa 
qui wiꞌ ri winak chi cäcꞌäjisax qui wäch. Are cꞌu ru tobanic ri Dios xpetic 
rech cäjicomataj ri canimaꞌ ri winak cho ri Dios, pune sibalaj qꞌuia ri qui 
mac caꞌnom. 17 We ri cämical xcꞌoji u takanic pa qui wiꞌ ri winak rumal 
ri mac ri xuban xa jun winak, sibalaj nim cꞌu na u banic waꞌ chi ri winak 

ri cäjicomataj canimaꞌ cho ri Dios rumal ru tokꞌob quetakan na pa ri cꞌacꞌ 
qui cꞌaslemal rumal xa jun winak, ri Jesucristo.

18 Jeꞌ jas ru mac ri Adán xubano chi cäkꞌat tzij pa qui wiꞌ conojel ri 
winak chi cäcꞌäjisax qui wäch, je cꞌu riꞌ xukujeꞌ ri jicomal ri xuban ri 
Jesucristo cubano chi conojel ri winak cäquirik na qui cꞌaslemal, man 
cäkꞌat tä cꞌu tzij pa qui wiꞌ chi cäcꞌäjisax qui wäch. 19 Quel cubij chi 
rumal ri jun winak ri man xniman tä che ri Dios e qꞌuia winak xeboc che 
ajmaquib, je riꞌ xukujeꞌ, rumal ri Jun ri xniman che ri Dios e qꞌuia winak 
cäjicomataj ri canimaꞌ cho ri Dios.

20 Xpe cꞌu ri Pixab rech quel na ri mac chi sak. Aretak cꞌut xnimar 
u wäch ri mac, ru tokꞌob ri Dios xukujeꞌ xnimar na u wäch waꞌ. 21 Je 
cꞌu riꞌ jas ri mac xcowinic xucꞌam lok ri cämical pa qui wiꞌ ri winak, je 
riꞌ xukujeꞌ aretak ri uj cäjicomataj ri kanimaꞌ cho ri Dios, ri nimalaj u 
tokꞌob ri Areꞌ cäcowinic cuya ka cꞌaslemal ri man cꞌo tä u qꞌuisic rumal ri 
Jesucristo ri Kajaw.

Waral cäkil wi chi ri uj jeꞌ ta ne chi uj cäminak 
chuwäch ri mac. Uj cꞌasal chi cꞌut rumal ri Cristo

6  1 ¿Jas cꞌu ri cäkabij? ¿A cäkatakej u banic ri mac rech ri Dios sibalaj 
cucꞌut na ri nimalaj u tokꞌob? 2 ¡Man jeꞌ tä riꞌ! Ri uj, jeꞌ ta ne chi uj 

cäminak chuwäch ri mac. Man cꞌo tä chi u chukꞌab ri mac pa ka wiꞌ. We 
je riꞌ, ¿a cuyaꞌ ta cꞌu lo cäkatakej u banic ri mac? 3 ¿A mat iwetam chi 
ri uj ri banom ka kasnaꞌ rech xa uj jun chic rucꞌ ri Jesucristo, jeꞌ ta ne 
ri junam xujcäm rucꞌ ri Areꞌ? 4 Rumal ri kasnaꞌ jeꞌ ta ne junam xujmuk 
rucꞌ ri Cristo, jeꞌ ta ne xujcämic rech cujcꞌastajisaxic, cäcꞌoji cꞌu jun 
cꞌacꞌ ka cꞌaslemal jeꞌ jas ru cꞌaslemal ri Cristo aretak xcꞌastaj chquixol ri 
cäminakib rumal ri nimalaj u chukꞌab ri ka Tat.

5 We cꞌu xkaꞌn jun rucꞌ ri Cristo rumal ri cämical ri xuriko, je riꞌ xukujeꞌ 
cäkaꞌn na jun rucꞌ Areꞌ rumal chi xcꞌastaj chquixol ri cäminakib. 6 Ketam 
chi ri ojer ka cꞌaslemal xrip cho ri cruz junam rucꞌ ri Cristo, rech cäsach 
u wäch ri u chukꞌab ri ka rayibal ajuwächulew ri man utz taj. Je riꞌ man 
uj cꞌo tä chi pu kꞌab ri mac, man cujpatänin tä chi che ri mac jeꞌ ta ne 
che jun patrón. 7 Je riꞌ, rumal chi ri winak ri cäminak chic, man chaptal 
tä chi riꞌ rumal ri mac. 8 We ri uj, uj cäminak chic junam rucꞌ ri Cristo, 
cäcuꞌbi ka cꞌux chi cujecꞌasal na rucꞌ ri Areꞌ. 9 Je riꞌ, rumal chi ketam chi 
ri Cristo cꞌastajinak chic chquixol ri cäminakib, man cäcäm tä chi wi. Ri 
cämical man cätakan tä chi puwiꞌ. 10 Ri Cristo aretak xcämic, xa jumul 
xcäm chusachic u wäch ri mac, man xak tä tajin wi cäcämic. Aretak cꞌu 
xcꞌastajic, xcꞌasi chunimarisaxic u kꞌij ri Dios. 11 Je cꞌu riꞌ ri ix, chichomaj 
chi ix cäminak chic chuwäch ri mac. Man cꞌo tä chi u chukꞌab ri mac pi 
wiꞌ. Ix cꞌasal cꞌu cämic chunimarisaxic u kꞌij ri Dios junam rucꞌ ri Cristo 
Jesús ri Kajaw.

12 Rumal riꞌ miya baꞌ chi ri mac cutakej takanic puwiꞌ ri i cuerpo ri xa 
cäcämic, mixutak cꞌu ne chunimaxic ri i rayibal ri man utz taj. 13 Mijach 
baꞌ iwib pu kꞌab ri mac chubanic ri man utz taj. Xane chijacha iwib pu 
kꞌab ri Dios, jeꞌ ta ne chi xixcäm na, ix cꞌastajinak chi cꞌut. Chijacha iwib 
pu kꞌab ri Dios chubanic ri utzil. 14 Je riꞌ, rumal chi ri mac man cätakan 
tä chi pi wiꞌ. Man ix cꞌo tä chi cꞌu pu kꞌab ri Pixab, xane ix cꞌo pu kꞌab ri 
Dios rumal ru tokꞌob pa ka wiꞌ.

Uj patänil tak re ri Dios chubanic ri utzil
15 ¿Jas cꞌu cujcanaj wi? ¿A cujmacunic rumal chi man uj cꞌo tä chi pu 

kꞌab ri Pixab, xane pu kꞌab ri Dios rumal ru tokꞌob pa ka wiꞌ? ¡Man jeꞌ tä 
riꞌ! 16 Ri ix kas iwetam chi we quijach iwib chupatänixic jun patrón rech 
quixniman che, quixoc cꞌu che patänil tak re ri patrón riꞌ, tzrajwaxic cꞌu 
wi chi quixniman che. Are je riꞌ, we are quixpatänin che ri mac jeꞌ ta 
ne are jun i patrón ri cucꞌam lok cämical pi wiꞌ, o are quixniman che ri 
Dios rech cäjicomataj ri iwanimaꞌ chuwäch ri Areꞌ, quiban cꞌu na ri utzil. 
17 Maltiox cꞌu che ri Dios chi ri ix ri nabe canok xipatänij na ri mac, cämic 
cꞌut pa iwanimaꞌ xpe wi ru nimaxic ri kas tzij re ri tijonic ri xijach iwib 
che retamaxic. 18 Aretak xixel lok pu kꞌab ri mac ri ix chapowinak, ri ix 
xijach iwib chupatänixic ri Dios rech quiban ri jicom pa ri i cꞌaslemal. 
19 Quinbij waꞌ chiwe pa qui tzij winak, rumal chi ri ix i tuquiel wi man 
kas quixcowin tä chuchꞌobic waꞌ we chomanic riꞌ. Man jeꞌ tä quibano jas 
ri xiban can nabe aretak xijach iwib chupatänixic ri mac rech quiban ri 
äwas u banic cho ri Dios xukujeꞌ ri etzelal. Xane che we cämic, chijacha 
iwib pu kꞌab ri Dios chubanic ri jicom pa ri i cꞌaslemal rech quixcꞌoji 
chuwäch ri Areꞌ chꞌajchꞌoj ri iwanimaꞌ.

20 Ri ix nabe, aretak tajin quipatänij na ri mac, man i yoꞌm tä iwib 
chubanic ri jicom pa ri i cꞌaslemal. 21 ¿Jas cꞌu xichꞌac che ri xiban can 
nabe ri quiqꞌuix chi che cämic? Xuwi cꞌu ri cämical xiriko. 22 Cämic cꞌu ri 
ix, ix elinak chi pu kꞌab ri mac, ix oquinak chi che patänil tak re ri Dios. 
Cꞌo cꞌu xichꞌac waꞌ che. Ri xichꞌaco are ru jachic iwib pu kꞌab ri Dios, 
chuqꞌuisbal cꞌut quirik na ri cꞌaslemal ri man cꞌo tä u qꞌuisic. 23 Ri tojbal 
ri cuya ri mac are xak xuwi ri cämical, are cꞌu ri Dios cusipaj ri cꞌaslemal 
ri man cꞌo tä u qꞌuisic rumal ri Cristo Jesús, ri Kajaw.

Ri cꞌulanem are jun cꞌutbal chrij ri cꞌaslemal rucꞌ ri Cristo

7  1 Kachalal, ri ix ri iwetam ri Pixab quichꞌobo chi ri Pixab xuwi cꞌo 
chukꞌab pu kꞌab puwiꞌ jun winak aretak cꞌasal na. 2 Quincoj na jun 

cꞌutbal chiwäch: Ri ixok ri cꞌulanic rajwaxic chi cänim riꞌ che ri pixab re 
ri cꞌulanem aretak cꞌä cꞌasal na ri rachajil. We cꞌu cäcäm ri rachajil, cꞌä te 
riꞌ man rajwaxic tä chic cäniman che we pixab riꞌ. 3 Rumal riꞌ, we ri ixok 
cäcꞌuli rucꞌ jun achi chic aretak cꞌasal na ri rachajil, cuban ri nimalaj mac 

ri äwas u banic chrij ri rachajil. We cꞌu cäcäm ri rachajil, man rajwaxic tä 
chic cäniman che ri pixab re ru cꞌulanem. Pune cäcꞌuli rucꞌ jun achi chic, 
man cuban tä riꞌ ri nimalaj mac ri äwas u banic.

4 Je cꞌu riꞌ ri ix, kachalal, ri ix u tzꞌakatil ru cuerpo ri Cristo, man 
cꞌo tä chic ri Pixab pi wiꞌ rumal chi ix jeꞌ ta ne ix cꞌulan chic rucꞌ ri 
Cristo. Ix rech chi ri Cristo ri xcꞌastaj chquixol ri cäminakib. Je riꞌ rech 
ri ka cꞌaslemal coc waꞌ chupatänixic ri Dios. 5 Nabe canok, aretak ri ka 
cꞌaslemal are ru banic xak jas ri cäkaj uj, ri itzel tak ka rayinic xecꞌastaj 
rumal ri Pixab. Ri riꞌ cꞌut xa xujucꞌam bi pa ri cämical. 6 Cämic cꞌut uj 
cäminak chic chuwäch ri Pixab ri xtakan pa ka wiꞌ nabe. Je riꞌ man cꞌo tä 
chi ri Pixab pa ka wiꞌ. Cämic cäkapatänij ri Dios pa ri cꞌacꞌ ka cꞌaslemal 
ri cuya ri Lokꞌalaj Espíritu. Ri ojer Pixab ri tzꞌibtalic man cꞌo tä chi pa ka 
wiꞌ.

Ri apóstol Pablo cächꞌaw chrij ri mac ri cꞌo pa ri ka cꞌaslemal
7 ¿Jas cꞌu ri cäkabij? ¿A cäkabij lo chi mac riꞌ ri Pixab? ¡Man jeꞌ taj! 

Rumal cꞌu ri cubij ri Pixab xinwetamaj jas riꞌ ri mac. ¡Kachomajmpeꞌ! Mat 
xinwetamaj riꞌ chi ru rayixic ri jastak que niqꞌuiaj winak chic are mac, we 
ta mat xubij ri Pixab: “Marayij u wäch ri jastak que niqꞌuiaj winak chic,” 
—cächaꞌ. 8 Ri mac cꞌut xnimar u wäch rumal ri takanic, xucꞌasuj cꞌu pa ri 
wanimaꞌ ronojel u wäch itzel tak rayinic. Je riꞌ, rumal chi we ta mat cꞌo 
ri Pixab, man kꞌalaj tä riꞌ chi cꞌo ri mac. 9 Ri in nabe canok aretak mäjaꞌ 
cꞌo wetam chrij ri Pixab xinchomaj chi kas utz ri tajin quinban pa ri nu 
cꞌaslemal. Aretak cꞌut xpe ri takanic, xinchꞌob jas ri cubij ri Pixab. Te riꞌ 
xcꞌastaj ri mac ri cꞌo pa wanimaꞌ, are cꞌu ri in xinwetamaj chi in cäminak 
chuwäch ri Dios. 10 Je riꞌ ri takanic ri xpe chuyaꞌic cꞌaslemal, chwe in cꞌut 
xa xuya cämical. 11 Rumal ri Pixab ri mac xucoj u chukꞌab chwe, xinusub 
cꞌut. Xucoj ri takanic che nu cämisaxic.

12 Kas tzij cꞌut, ri Pixab rucꞌ ri takanic man cꞌo tä qui mac, xane jicom 
xukujeꞌ utz ri cäquibij. 13 ¿A are ta cꞌu lo ri u banic utzil ri xbanow chwe 
chi quincämic? ¡Man are taj! Xane are ri mac ri quincämisanic. Je riꞌ 
xubano rech cäkꞌalajinic jas riꞌ ri mac. Are cꞌu xucoj ri utz chubanic waꞌ. 
Je riꞌ ri takanic xukꞌalajisaj chi ri mac are sibalaj man utz taj.

14 Ketam chi ri Pixab rucꞌ ri Dios cäpe wi, ri in cꞌut xak in winak. In 
cꞌo pu kꞌab ri mac. 15 Man quinchꞌob tä cꞌut jas ri tajin quinbano. Man are 
tä cꞌu quinban ri cwaj, xane ri tzel quinwilo are waꞌ ri tajin quinbano. 
16 We cꞌu are quinban ri man cwaj taj quinbano, je riꞌ quinchꞌobo chi utz 
ri Pixab. 17 Rumal cꞌu riꞌ man in tä chi riꞌ ri tajin quinbanowic, xane are 
ri mac ri cꞌo pa ri wanimaꞌ ri tajin cuban waꞌ. 18 Ri in wetam chi man 
cꞌo tä jubikꞌ ri utz pa ri wanimaꞌ rumal chi xak in winak ajuwächulew. 
Cꞌo nu rayinic chubanic ri utz, xa cꞌu man quincowin tä quinban waꞌ. 
19 Man quinban tä ri utz ri cwaj quinbano, xane are quintakej u banic ri 

man utz taj ri man cwaj taj quinbano. 20 We cꞌu are quinban ri man cwaj 
taj quinbano, man in tä chi riꞌ quinbanowic, xane are ri mac ri cꞌo pa 
wanimaꞌ.

21 Ri quincꞌulmaj cꞌut are waꞌ: Aretak cwaj quinban ri utz, xuwi ri 
etzelal cucꞌut rib chnuwäch. 22 Ri wanimaꞌ cꞌut cäquicot rucꞌ ru Pixab ri 
Dios. 23 Quinwil cꞌut chi pa ri nu cuerpo cꞌo jun pixab ri xa cucꞌulelaj u 
wäch ri pixab ri cꞌo pa ri nu chomabal. Are cꞌu waꞌ ri pixab re ri mac ri 
cꞌo pa ri nu cuerpo, are waꞌ ri in chapowinak.

24 ¡Cꞌäx waꞌ ri nu banic! ¿Jachin ta ri quinesan na pu kꞌab waꞌ we 
cuerpo riꞌ ri xa quinucꞌam bi pa ri cämical? 25 Xuwi ri Dios cäcowin che 
nu toꞌic rumal ri Kajaw Jesucristo. ¡Maltiox baꞌ che ri Dios! Rumal riꞌ ri in 
quinchꞌobo chi rajwaxic quinnimaj ru Pixab ri Dios, are cꞌu ri nu cuerpo 
cuya rib pu kꞌab ri mac.

Waral cäkil wi ri cꞌaslemal ri cuya ri Lokꞌalaj Espíritu

8  1 Cämic cꞌut, ri winak ri xa e jun chic rucꞌ ri Cristo Jesús, man 
cäkꞌat tä na tzij pa qui wiꞌ chi cäcꞌäjisax qui wäch. E are cꞌu tak 

waꞌ ri man cäcaꞌn tä ri qui rayibal ri man utz taj, xane are cäcaꞌno jas 
ri craj ri Lokꞌalaj Espíritu. 2 Ri pixab cꞌut ri rech ri Lokꞌalaj Espíritu ri 
cuya cꞌaslemal rumal ri Cristo Jesús, are xinesan pu kꞌab ri pixab re ri 
mac xukujeꞌ re ri cämical. 3 Ri Dios xubano jachique ri man xcowin tä 
chubanic ri Pixab ri xutzꞌibaj ri ka mam Moisés. Ri Pixab riꞌ man cꞌo tä 
u chukꞌab chuqꞌuexic ri qui cꞌaslemal ri winak. Ri Dios cꞌut xutak lok ru 
Cꞌojol ri ya winak chic, xucoj cꞌu che sipanic chutojic ri ka mac. Xutak 
lok jeꞌ ta ne are xa jun winak ajmac. Je riꞌ ri Dios xucꞌäjisaj u wäch ri 
mac rumal ru cämical ri Jesús. 4 Jeꞌ xuban waꞌ ri Dios rech ri uj cujcowin 
chubanic jas ri cätakan wi ri Pixab, man cäkaꞌn tä chi cꞌut xa jas ri cäkaj 
uj, xane are cäkaꞌno jas ri craj ri Lokꞌalaj Espíritu.

5 Ri winak cꞌut ri cäcaꞌno xak jas ri cäcaj ri e areꞌ, are queboc il 
chubanic ri qui rayibal ajuwächulew. Are cꞌu ri cäcaꞌno jas ri craj ri 
Lokꞌalaj Espíritu, are queboc il chubanic jas ri craj ri Areꞌ. 6 Ri coc il jun 
chubanic ri ka rayibal ajuwächulew cäcꞌaman bi waꞌ pa ri cämical. Are 
cꞌu ri coc il jun chubanic jas ri craj ri Lokꞌalaj Espíritu cuban chi curik 
na cꞌaslemal, xukujeꞌ cubano chi cuxlan ri ranimaꞌ. 7 Ri winak ri xa 
cäquichomaj u banic ri qui rayibal ajuwächulew cäcaꞌn qui cꞌulel che ri 
Dios rumal chi man quecowin taj queniman che ru Pixab ri Dios, xukujeꞌ 
man cäcaj taj. 8 Rumal riꞌ ri winak ri cäcaꞌno xak jas ri cäcaj ri e areꞌ, man 
cuyaꞌ taj cäkaj ri qui cꞌaslemal chuwäch ri Dios.

9 Ri ix cꞌut man benak tä iwanimaꞌ chubanic xak jas ri quiwaj ix, xane 
are quibano jas ri craj ri Lokꞌalaj Espíritu, we kas cꞌo ri Espíritu rech ri 
Dios pa ri iwanimaꞌ. Jachin cꞌu ri man cꞌo tä ri Espíritu rech ri Cristo pa 
ranimaꞌ, man rech tä ri Cristo riꞌ. 10 We ri Cristo cꞌo pa iwanimaꞌ, pune 

baꞌ cäcäm na ri i cuerpo rumal ri mac, cäcꞌasi cꞌu ri iwespíritu rumal 
chi xjicomataj ri iwanimaꞌ cho ri Dios. 11 We pa ri iwanimaꞌ ix cꞌo wi ri 
Espíritu rech ri Dios ri xcꞌastajisan ri Jesús chquixol ri cäminakib, ri Dios 
are cäyoꞌw na cꞌacꞌ u cꞌaslemal ri i cuerpo ri xa cäcämic. Jeꞌ cuban waꞌ 
rumal ri Lokꞌalaj Espíritu rech ri Areꞌ ri cꞌo pa iwanimaꞌ.

12 Je cꞌu riꞌ, kachalal, cꞌo ri rajwaxic cäkaꞌno, man are tä cꞌu ru banic 
xak jas ri cäkaj uj. 13 We cꞌu ri ix quiban xak jas ri quiwaj ix, quixcäm na. 
We cꞌu rumal ri Lokꞌalaj Espíritu quicämisaj ri i rayibal ri man utz taj, 
quixcꞌasi na.

14 Conojel cꞌu ri cꞌamom qui be rumal ri Espíritu rech ri Dios, e are waꞌ 
ralcꞌual ri Dios. 15 Ri Espíritu ri yoꞌm chiwe rumal ri Dios man are tä jun 
espíritu ri xak ix u cojom che tak patäninelab ri xukujeꞌ cuban chiwe chi 
quixej iwib, xane are ri Lokꞌalaj Espíritu ri xubano chi ix ralcꞌual ri Dios. 
Ri Espíritu riꞌ cuya chke chi cäkabij: “¡Ka Tat!” che ri Dios. 16 Tzare cꞌu we 
Espíritu riꞌ cubij pa ri kanimaꞌ chi uj ralcꞌual chi ri Dios. 17 Rumal chi uj 
ralcꞌual ri Dios, yaꞌtalic chi cäyiꞌ ke ri echbal ri xuchiꞌj ri Dios, cäkacꞌam 
cꞌu na waꞌ junam rucꞌ ri Cristo. Je riꞌ we junam cäkarik cꞌäx rucꞌ ri Cristo, 
rech junam rucꞌ ri Areꞌ cänimarisax na ka kꞌij.

18 Ri in cꞌut quinchomaj chi ri cꞌäx ri tajin cäkarik pa tak we kꞌij cämic, 
man cäjunamataj tä waꞌ rucꞌ ri nimarisabal ka kꞌij ri cäyiꞌ na chke pa 
tak ri kꞌij ri junab ri quepe na. 19 Ronojel cꞌu ri banom rumal ri Dios xak 
reyeꞌm chi cäpe ri kꞌij aretak quekꞌalajisax na jachin tak ri e ralcꞌual ri 
Dios. 20 Je riꞌ, rumal chi ronojel ri banom rumal ri Dios, xkꞌat tzij puwiꞌ 
chi man cꞌo tä u patän. Man are tä cꞌu waꞌ ri u rayibal, xane are ri Dios 
xbanow che. Pune je riꞌ, cꞌo jas ri cäreyej na. 21 Are laꞌ chi cäpe na ri kꞌij 
aretak ronojel ri banom rumal ri Dios cätzokopitaj na, man cäcanaj tä chi 
can pu kꞌab ri cämical, cänimarisax cꞌu na u kꞌij junam cucꞌ ri e ralcꞌual ri 
Dios. 22 Cämic riꞌ, ketam chi ronojel ri banom rumal ri Dios quel chꞌuj, cꞌo 
pa kꞌoxom, jeꞌ jas ru kꞌoxom jun yawab ixok. 23 Man xuwi tä cꞌu ri banom 
rumal ri Dios quel chꞌuj, xane ri uj xukujeꞌ ri yoꞌm ri Lokꞌalaj Espíritu 
chke, ri nabe kechbal ri xuya ri Dios. Ri uj xukujeꞌ cäkꞌoxow kanimaꞌ, 
keyeꞌm cꞌut jampaꞌ cujkꞌalajisax chi uj kas ralcꞌual ri Dios, rech quel ri 
ka cuerpo pu kꞌab ri cämical. 24 Xkarik ru tobanic ri Dios rumal chi cꞌo 
ri xcuꞌbi wi ka cꞌux. We cäcuꞌbi u cꞌux jun chrij ri tajin cäril chic, man 
cuꞌlbal cꞌux tä riꞌ. Ri tajin cäril chic man rajwaxic tä riꞌ chi cäreyej na. 
25 We cꞌu ri keyeꞌm are ri mäjaꞌ cäkilo, rajwaxic chi rucꞌ paciencia cujeyen 
na che.

26 Ri uj man cꞌo tä ka chukꞌab. Tzare cꞌu ri Lokꞌalaj Espíritu cujtoꞌwic. 
Man ketam taj cäkaꞌn orar, man cäkachꞌob tä cꞌut jas ri rajwaxic cäkataꞌ 
che ri Dios, tzare cꞌu ri Lokꞌalaj Espíritu cäbochiꞌn che ri Dios pa ka wiꞌ 
rucꞌ okꞌej ri man cujcowin tä uj cäkabij rucꞌ ri ka tzij. 27 Are cꞌu ri Dios ri 
cäcaꞌy pa tak kanimaꞌ, ri Areꞌ retam jas ri craj cubij ri Lokꞌalaj Espíritu, 

rumal chi ri Lokꞌalaj Espíritu cubochiꞌj ri Dios jas ru rayibal ri Areꞌ pa qui 
wiꞌ ri winak ri e rech.

Waral cäkil wi chi cujchꞌacan na puwiꞌ ronojel
28 Ketam cꞌut chi ri Dios cubano chi utz quel na ronojel ri cäpe pa qui wiꞌ ri 

winak ri lokꞌ cäquil wi ri Areꞌ. E are cꞌu tak waꞌ ri winak ri e siqꞌuim rumal ri Areꞌ 
jas ri u chomam lok. 29 Conojel cꞌu ri xetamax qui wäch rumal ri Dios ojer, e are 
tak waꞌ xeuchaꞌ rech quejunamataj na rucꞌ ru Cꞌojol. Je riꞌ xubano rech ru Cꞌojol 
coc che nabeal chquixol qꞌuia winak ri cachalal quib. 30 Ri xechaꞌtaj rumal ri Dios 
ojer e areꞌ tak waꞌ xeusiqꞌuij, ri xeusiqꞌuij e areꞌ tak waꞌ ri xujicomaj canimaꞌ, ri 
xujicomaj canimaꞌ cꞌut, e areꞌ tak waꞌ xunimarisaj qui kꞌij junam rucꞌ ri Areꞌ.

31 ¿Jas cꞌu ri cäkabij chrij waꞌ? Cäkabij cꞌut: We ri Dios are cꞌo pa ka wiꞌ, man 
cꞌo tä jun ri cuyaꞌ cuyac rib chkij. 32 Ri Dios man xukꞌil tä rib chuyaꞌic ri u Cꞌojol, 
xane xujach pa ri cämical rumal kech uj nimalaj konojel. ¿A mat cꞌu cuya ri 
Areꞌ junam rucꞌ ri u Cꞌojol ronojel ri cajwataj chke? ¡Jeꞌ, je riꞌ! 33 ¿Jachin ta ri 
cäcowinic cumol ka mac uj, ri uj chaꞌtal rumal ri Dios? Ri Dios cꞌut u bim chkij 
chi jicom kanimaꞌ. 34 ¿Jachin ta lo ri cuyaꞌ cukꞌat tzij pa ka wiꞌ chi cäcꞌäjisax ka 
wäch? Are cꞌu ri Cristo xcäm che ka qꞌuexwäch. Man xuwi tä waꞌ, xane xukujeꞌ 
xcꞌastaj chquixol ri cäminakib. Tꞌuyul ri Areꞌ cämic pa ru wiquiäkꞌab ri Dios, tajin 
cꞌu cäbochiꞌn pa ka wiꞌ cho ri Dios. 35 ¿Jachin ta lo ri cäcowinic cujtasow chrij ri 
rutzil ranimaꞌ ri Cristo? ¡Man cꞌo taj! Pune cꞌu cäkarik ri cꞌäx, pune cäpe ri bis, 
pune cꞌo winak ri cäquetzelaj ka wäch, pune cäkarik numic, pune man cꞌo tä chi 
katzꞌiak ri cäkajalbej, pune xa jubikꞌ man cujcämic, pune cꞌu cujcämisaxic, man 
cꞌo tä ri cäcowinic cujtasow chrij ri rutzil ranimaꞌ ri Cristo. 36 Cubij cꞌu ru Lokꞌ 
Pixab ri Dios ri Tzꞌibtalic:

Rumal ech la uj cꞌo cho ri cämical
amakꞌel ronojel kꞌij.

Jeꞌ cäban chke jas ri cäban
chque ri chij ri quecꞌam bi pa pilic,

—cächaꞌ. 37 Pa ronojel cꞌu tak waꞌ ri cꞌäx ri cäkariko, cujchꞌacan na, rumal ru 
tobanic ri Jun ri cujraj. 38 Rumal riꞌ nu jiquibam nu cꞌux chi man cꞌo tä jas ri 
cäcowinic cujtasow chrij ri rutzil ranimaꞌ ri Dios. Man are tä ri cämical, man are 
tä ri cꞌaslemal, man are tä ri ángeles, man are tä cꞌu niqꞌuiaj ri cꞌo takanic pa qui 
kꞌab, xukujeꞌ ri cꞌo qui chukꞌab ri man queilitaj taj. Man are tä ri cꞌo pa tak ri kꞌij 
cämic, o ri cäcꞌoji na pa tak ri kꞌij ri quepetic. 39 Man cꞌo tä jas ri cꞌo chicaj, man 
cꞌo tä jas ri cꞌo pulew, man cꞌo tä cꞌu jun jasach chic ri banom rumal ri Dios ri 
cäcowinic cujutas chrij ri rutzil ranimaꞌ ri Dios ri u cꞌutum chkawäch rumal ri 
Cristo Jesús ri Kajaw.

Waral cäkil wi chi ri winak aj Israel e chaꞌtal rumal ri Dios

9  1 Tajin quinbij ri kas tzij rumal chi in cojoninak che ri Cristo. Man 
quinban tä cꞌu tzij. Quinnaꞌ pa wanimaꞌ chi kas tzij ri tajin quinbij 

rumal ri Lokꞌalaj Espíritu ri cätakan pa wanimaꞌ. 2 Sibalaj quinbisonic, 
amakꞌel cꞌut cäkꞌoxow ri wanimaꞌ rumal ri cꞌäx ri qui rikom ri nu winakil. 
3 Cwaj ta ne in, pune baꞌ cäpe cꞌäx pa nu wiꞌ rumal ri Dios chi quintastaj 
in chrij ri Cristo we rajwaxic che qui toꞌic ri nu winakil. 4 Ri e areꞌ e aj 
Israel, ri Dios cꞌut xuban ralcꞌual chque. Ri Dios ri sibalaj nim u kꞌij xcꞌoji 
cucꞌ, xukujeꞌ xeuban tak tratos cucꞌ. Xuya ru Pixab chque rumal ri Moisés, 
xubij cꞌu chque jas u banic ri kꞌijilanic pa ri nimalaj rachoch Dios. Cꞌo 
qꞌuia ri xuchiꞌj chque. 5 Conojel waꞌ we winak riꞌ e calcꞌual can ri ka mam 
aj Israel ojer, chquixol cꞌu ri e areꞌ xil wi u wäch ri Cristo ri xcꞌoji cho 
ruwächulew. Ri Areꞌ are Dios ri cätakan puwiꞌ ronojel. ¡Amakꞌel ronojel 
kꞌij cꞌut chyoꞌk u kꞌij! Amén.

6 Man xa tä cꞌu mat jeꞌ xel wi ri xuchiꞌj lok ri Dios chque ri winak aj 
Israel, xane rumal chi man conojel tä ri calcꞌual can ri ojer ka mam aj 
Israel kas e rech ri Israel ru tinimit ri Dios. 7 Man conojel tä ri rachalaxic 
ri ka mam Abraham ri xil qui wäch kas e ralcꞌual ri Dios. Xubij cꞌu ri 
Dios che: “Rumal ri Isaac quecꞌoji na uwiꞌ tak a mam,” —xuchixic. 8 Quel 
cubij waꞌ chi man conojel taj e ralcꞌual ri Dios, pune cäquibij chi e areꞌ aj 
Israel. Xane jachin tak ri cäquicoj pa canimaꞌ ri xuchiꞌj lok ri Dios, e are 
waꞌ kas e ralcꞌual ri Dios rumal ri xubij ri Dios che ri ka mam Abraham. 
9 Ri xuchiꞌj ri Dios che ri ka mam Abraham are waꞌ, xubij cꞌu che: “Pa ri 
kꞌij riꞌ pa ri jun junab chic quintzelej na lok. Are chiꞌ cꞌut ri Sara cäril na 
u wäch jun ral ala,” —xcha che.

10 Man xuwi tä cꞌu waꞌ. Ri quieb ral ala ri Rebeca xa jun ri qui tat, are 
ri Isaac ri ka mam ojer. 11-13 Aretak mäjok quil qui wäch we quieb acꞌalab 
riꞌ, mäjok cäcaꞌn jun utzil o jun etzelal, ri Dios xubij che ri Rebeca: “Ri 
nabeal coc na che patänil re ru chakꞌ,” —xcha che. Junam waꞌ rucꞌ ri 
cubij ru Lokꞌ Pixab ri Dios ri Tzꞌibtalic: “Lokꞌ xinwil wi ri Jacob, are cꞌu 
xinwetzelaj u wäch ri Esaú,” —cächaꞌ. Je riꞌ xujiquiba u bixic chi ri Dios 
cächomanic jachin ri craj cuchaꞌ. Queusiqꞌuij jachin tak ri craj, man 
rumal tä cꞌu ri quecowin chubanic.

14 ¿Jas cꞌu ri cäkabij? ¿A cäkabij chi ri Dios man cuban tä ri jicomal? 
¡Man jeꞌ taj! 15 Xubij cꞌu ri Dios che ri ka mam Moisés: “Quel na nu cꞌux 
che jachin ri cwaj quel wi nu cꞌux, quintokꞌobisaj cꞌu na u wäch jachin ri 
cwaj quintokꞌobisaj u wäch,” —xcha che. 16 Rumal riꞌ man are tä cächaꞌ ri 
jun ri sibalaj craj cächaꞌic, o ri jun ri sibalaj cucoj u chukꞌab, xane ri Dios 
are quilowic jachin ri craj cutokꞌobisaj u wäch. 17 Cubij ru Lokꞌ Pixab ri 
Dios ri Tzꞌibtalic chi ri Dios xubij che ri tat Faraón ri nim takanel puwiꞌ ri 
Egipto: “Xatincoj che nim takanel rech awumal at quincꞌut ri nu chukꞌab 
chquiwäch ri winak, rech quetamax nu wäch cho ronojel ruwächulew,” 
—xchaꞌ. 18 Je riꞌ ri Dios cutokꞌobisaj u wäch jachin ri craj cutokꞌobisaj u 
wäch, xukujeꞌ cucowirisaj ri ranimaꞌ jachin ri craj jeꞌ jas ri xuban che ri 
tat Faraón.

19 Jun chiwe cubij cꞌu chwe: “We je riꞌ, ¿jas che ri Dios cubij chi are qui 
mac ri winak? ¿Jachin ta cꞌu lo ri cäcowinic cukꞌatej u wäch ri Dios?” 
—cächa na. 20 E ri at, ¿jachin lo ri at chi ri at cacꞌulelaj u wäch ri Dios? 
¿A cubij lo ri boꞌj che ri xbanowic: “¿Jas che jeꞌ xban la waꞌ chwe?” —¿a 
cächa lo che? ¡Man jeꞌ taj! 21 ¿A mat are cäban re ri banal boꞌj jas ri craj 
cuban che ri ulew? We craj cuban jun lak ri cäcoj pa tak nimakꞌij, o we 
craj cuban jun lak ri cäcoj ronojel kꞌij, are riꞌ cäban re.

22 Ri Dios cꞌut xraj xuya jun cꞌutbal chrij ri royowal xukujeꞌ ru chukꞌab. 
Rumal riꞌ xuchajij nimalaj paciencia cucꞌ ri winak ri yaꞌtal chque chi 
cäcꞌäjisax qui wäch, ri xa cäsach na qui wäch. 23 Jeꞌ xuban ri Dios waꞌ rech 
kumal uj cucꞌut chquiwäch conojel chi sibalaj nim u kꞌij ri Areꞌ, kumal uj ri 
winak ri xel u cꞌux chke, ri uj ri chaꞌtal rumal ojer lok rech cänimarisax ka 
kꞌij junam rucꞌ ri Areꞌ. 24 Ri Dios cꞌut xujusiqꞌuij, jujun chquixol ri winak aj 
Israel, jujun chic chquixol ri winak ri man e aj Israel taj. 25 Jeꞌ jas ri cubij 
chupam ri wuj ri xutzꞌibaj ri Oseas, jun kꞌalajisal re ru Lokꞌ Pixab ri Dios:

Ri winak ri man aj nu tinimit taj,
quinbij na “nu tinimit” chque.

Ri winak ri nabe man lokꞌ taj xeinwil
wi, quinbij na chque:
“¡Ix riꞌ ix nu lokꞌ!”

—quincha na.
 26 Jawijeꞌ ri xubij wi chque:

“Ri ix man ix nu tinimit taj”,
chilaꞌ cäbix wi na chque

chi e ralcꞌual ri cꞌaslic Dios,
—cächa na chque. 27 Ri Isaías cꞌut ri kꞌalajisal re ru Lokꞌ Pixab ri Dios 
xchꞌaw chquij ri winak aj Israel, xubij: “Pune ta ne ri qui qꞌuial ri winak 
aj Israel are junam rucꞌ ru qꞌuial ri senyäb ri cꞌo chiꞌ ri mar, xak cꞌu e 
quieb oxib chque ri cäquirik na ru tobanic ri Dios. 28 Je riꞌ, rumal chi ri 
Dios cuban na chanim jas ri xubij, cuban cꞌu na waꞌ pa qui wiꞌ conojel ri 
winak ri e cꞌo cho ruwächulew,” —xchaꞌ. 29 Jeꞌ jas ri u bim canok ri ka 
mam Isaías ojer:

We ta ri Nimalaj ka Dios ri cꞌo u takanic
puwiꞌ ronojel mat xujutoꞌ rech e cꞌo can kalcꞌual,

xsach ta ka wäch riꞌ jas ri tinimit Sodoma,
uj junam ta riꞌ rucꞌ ri tinimit Gomorra,

—xchaꞌ.

Waral cäkil wi chi xuwi rumal ri cojonic 
cäjicomataj ri kanimaꞌ cho ri Dios

30 ¿Jas cꞌu ri cäkabij chrij waꞌ? Cäkabij chi ri winak ri man e aj Israel 
taj, ri man xquitzucuj taj chi xjicomataj ri canimaꞌ cho ri Dios, e areꞌ 

d 9:33 Ri Jun riꞌ ri “jeꞌ jas jun abaj” are ri Jesucristo. 

xjicomataj ri canimaꞌ cho ri Dios rumal ri cojonic. 31 Are cꞌu ri winak aj 
Israel ri xcuꞌbi qui cꞌux chrij jun pixab rech rumal ri pixab riꞌ cäjicomataj 
ri canimaꞌ cho ri Dios, man e cowininak tä cꞌut chubanic ri cubij ri pixab. 
32 ¿Jas che? Rumal chi ri e areꞌ man xecojon taj. Xane xquichomaj chi 
rumal ru banic ri cubij ri Pixab cäjicomataj ri canimaꞌ cho ri Dios. Rumal 
riꞌ xa xetzak puwiꞌ ri “abaj ri cäquichakꞌij quib ri winak chrij.” 33 Are cꞌu 
waꞌ ri abaj ri cubij ru Lokꞌ Pixab ri Dios ri Tzꞌibtalic:

Ri in quinya na pa ri nu tinimit Sión
Jun d ri jeꞌ jas jun abaj ri cäquichakꞌij
quib ri winak chrij, jun nimalaj abaj waꞌ
ri xa quetzak rumal,

—cächaꞌ.
Jachin ri cäcojon che ri Areꞌ

man cäkꞌoxow tä na ri ranimaꞌ,
—cächa riꞌ.

10  1 Kachalal, ri kas quinrayij pa wanimaꞌ aretak quinban orar 
pa qui wiꞌ ri winak aj Israel, are laꞌ chi ri e areꞌ cäquirik ta na 

ru tobanic ri Dios. 2 Ri in quinbij ri wilom chquij ri winak aj Israel, chi 
ri e areꞌ sibalaj cäcaj quepatänin che ri Dios, xak xuwi chi man kas tä 
cäquichꞌobo jas ri tajin cäcaꞌno. 3 Man quetam tä cꞌut jas ri cuban ri 
Dios rech cäjicomataj ri canimaꞌ ri winak cho ri Areꞌ. Xane qui tzucum 
jas cäcaꞌn ri e areꞌ pa que wi chujicomaxic ri canimaꞌ cho ri Dios. Man 
queniman tä cꞌu che ri takaninak wi ri Dios. 4 Rucꞌ ri Cristo cꞌut cäqꞌuis 
wi ronojel ri Pixab ri xutzꞌibaj ri ka mam Moisés, rech conojel ri quecojon 
che ri Cristo cäjicomataj ri canimaꞌ cho ri Dios.

5 Ri ka mam Moisés xchꞌaw chrij ri u jicomaxic ri ranimaꞌ jun winak cho 
ri Dios rumal ru banic ri cubij ri Pixab. Je waꞌ xutzꞌibaj: “Ri winak ri cuban 
ronojel ri cubij ri Pixab, are u cꞌaslemal waꞌ,” —xchaꞌ. 6 Are cꞌu we rumal ri 
cojonic jun winak cäjicomataj ri ranimaꞌ cho ri Dios, je waꞌ cubij: “Mabij pa 
rawanimaꞌ: ¿Jachin cäpaki chicaj?” We jeꞌ cabij waꞌ, quel cubij chi cawaj 
cabano chi ri Cristo cäkaj lok cho ri ulew. 7 “Mabij cꞌut: ¿Jachin ri cäkaj bi 
pa ri nimalaj jul ri sibalaj naj u pam?” We jeꞌ cabij waꞌ, quel cubij chi cawaj 
cabano chi ri Cristo cäpaki lok chquixol ri cäminakib. 8 ¿Jas cꞌu ri cubij? 
“Ru Lokꞌ Pixab ri Dios nakaj cꞌo wi chawe, cꞌo pa ra chiꞌ, cꞌo pa awanimaꞌ.” 
We tzij riꞌ are waꞌ ru Lokꞌ Pixab ri Dios chrij ri cojonic che ri Cristo. Are cꞌu 
waꞌ ri cäkatzijoj. 9 We cakꞌalajisaj chi ri Jesús are Kajaw, xukujeꞌ cacoj pa ri 
awanimaꞌ chi ri Dios xucꞌastajisaj ri Jesús chquixol ri cäminakib, carik na 
ru tobanic ri Dios. 10 Pa ri kanimaꞌ cujcojon wi rech cäjicomataj ri kanimaꞌ 
cho ri Dios, rucꞌ cꞌu ri ka chiꞌ cäkakꞌalajisaj chi cujcojon che ri Jesucristo 
rech cäkarik ru tobanic ri Dios.

11 Cubij cꞌu ru Lokꞌ Pixab ri Dios ri Tzꞌibtalic: “Apachin ri cäcojon che ri 
Cristo man cäkꞌoxow tä na ri ranimaꞌ,” —cächaꞌ. 12 Man cꞌo tä qui jalbem 
quib ri winak aj Israel cucꞌ ri winak ri man aj Israel taj. Tzare cꞌu ri 
Kajaw Dios are Cajaw conojel. Ri Areꞌ cꞌut cuya nimalaj tewchibal pa qui 
wiꞌ conojel ri cäquitaꞌ tokꞌob che. 13 Jeꞌ jas ri cubij ri Tzꞌibtalic: “Conojel 
ri cäquitaꞌ tokꞌob che ri Kajaw Jesús cäquirik na ru tobanic ri Dios,” —
cächaꞌ. 14 ¿A cuyaꞌ ta cꞌu riꞌ cäquitaꞌ tokꞌob che ri Kajaw Jesús we mäjaꞌ 
quecojon che ri Areꞌ? ¿A cuyaꞌ ta cꞌu lo riꞌ quecojon che we man qui tom 
u tzijol ri Areꞌ? ¿A cuyaꞌ ta cꞌu riꞌ cäquita u tzijol we man cꞌo tä jachin ri 
cätzijon chque? 15 ¿A cuyaꞌ ta cꞌu riꞌ quebeꞌ chutzijoxic ru Lokꞌ Pixab ri 
Dios we ta mat e takom bic? Cubij cꞌu ru Lokꞌ Pixab ri Dios ri Tzꞌibtalic: 
“¡Sibalaj jeꞌl ri copanic ri queyoꞌw ru Lokꞌ Pixab ri Dios ri cuya uxlanem 
pa canimaꞌ ri winak, ri cäquitzijoj ri Utzalaj Tzij re ri Evangelio!” 
—cächaꞌ.

16 Man conojel tä cꞌut cäquitatabej ri Utzalaj Tzij re ri Evangelio. Are 
cꞌu waꞌ ri cubij ri ka mam Isaías: “Kajaw, ¿jachin ri cojoninak che ru Lokꞌ 
Pixab ri Dios ri ka tzijom?” —cächaꞌ. 17 Je cꞌu riꞌ ri winak cäcojonic aretak 
cuta ri tzij. Are cꞌu ri tzij ri cuto are ru Lokꞌ Pixab ri Dios chrij ri Cristo.

18 Quinbij cꞌut: ¿A xa man xquita tä ru Lokꞌ Pixab ri Dios? Qui tom, 
cubij yaꞌ ru Lokꞌ Pixab ri Dios ri Tzꞌibtalic:

Ri qui chꞌabal, elinak u tzijol
cho ronojel ruwächulew,

ri qui tzij opaninak cꞌä chuqꞌuisbal
u tzaꞌm ruwächulew,

—cächaꞌ. 19 Quinbij chi cꞌu jumul: ¿A xa man cꞌo tä quetam chrij waꞌ ri 
winak aj Israel? ¡Quetam cꞌut! Nabe cꞌut xubij ri ka mam Moisés:

Quinyac na iwoyowal rech cuban cꞌäx ri iwanimaꞌ
chquij ri winak ri man are tä jun kas tinimit.

Quinban na chi cäpe iwoyowal cumal ri winak
re jun tinimit ri man cäcaj taj cäquichꞌobo,

—xchaꞌ. 20 Ri ka mam Isaías kas chi sakil xubij:
Xinriktaj cumal ri winak

ri man xinquitzucuj taj.
Xincꞌut wib chquiwäch winak

ri man in taj ri tajin quinquitzucuj,
—xchaꞌ. 21 Cubij ri ka mam Isaías chquij ri winak aj Israel: “Ronojel ri 
jun kꞌij xinlicꞌ ri nu kꞌab che qui siqꞌuixic ri winak re jun tinimit ri man 
queniman tä chwe, ri xa quinquicꞌulelaj,” —cächa ri Dios.

Waral cäkil wi ri winak aj Israel ri xquirik ru tobanic ri Dios

11  1 Quinbij chi cꞌu che we chanim: Ri Dios cꞌut, ¿a xa retzelam qui 
wäch ri winak rech ru tinimit Israel? ¡Man jeꞌ taj! Ri in cꞌut, in 

aj Israel. Are nu mam ri Abraham. In riꞌ, in re ri rachalaxic ri ka mam 
Benjamín ojer. 2 Ri Dios tzojer lok xequichaꞌ ri winak rech ru tinimit 
Israel, man retzelam tä cꞌu qui wäch waꞌ cämic. ¿A mat cänaꞌtaj chiwe 
jas cubij ru Lokꞌ Pixab ri Dios ri Tzꞌibtalic chrij ri ka mam Elías? Ri areꞌ 
aretak xuban orar, xchꞌaw chquij ri winak aj Israel, xubij: 3 “Kajaw Dios, 
qui cämisam ri kꞌalajisal tak re ri Lokꞌ Pixab la, qui wulim cꞌu tak ri 
taꞌbal tokꞌob ri cäkꞌijilax wi la. Xuwi ri in chic in canajinak canok, are cꞌu 
cäcaj quinquicämisaj in xukujeꞌ,” —xchaꞌ. 4 Ri Dios cꞌut xubij che: “E nu 
tasom can wukub mil achijab ri man xexuqui tä chuwäch ri tiox Baal,” 
—xcha ri Dios. 5 Je cꞌu waꞌ ri cämic, e canajinak can quieb oxib chque ri 
aj Israel ri xeuchaꞌ can ri Dios rumal ri u tokꞌob pa qui wiꞌ. 6 We xa rumal 
ru tokꞌob ri Dios xechaꞌtajic, man are tä rumal ri cäcowinic ri winak 
chubanic. We ta rumal ri cäcowin jun chubanic, ru tokꞌob ri Dios man 
tokꞌob tä cꞌu riꞌ.

7 ¿Jas cꞌut? Ri xquitzucuj ri winak aj Israel, man xquirik taj. Are 
xerikow ri winak ri xechaꞌ rumal ri Dios. Are cꞌu ri niqꞌuiaj winak chic xa 
xcowirisax ri canimaꞌ. 8 Jas ri cubij ru Lokꞌ Pixab ri Dios ri Tzꞌibtalic: “Ri 
Dios xuban chque chi man cäquinaꞌ tä chic. Pune cꞌo qui xiquin, xuban 
chque chi man cäquita taj. Pune cꞌo qui wakꞌäch, xuban chque chi man 
quecaꞌy taj. Je cꞌu waꞌ caꞌnom pa tak we kꞌij cämic,” —cächaꞌ. 9 Ri ka 
mam David ojer xukujeꞌ xubij:

Ri nimak tak wiꞌm ri cäcaꞌno chuban
ta na chque chi areꞌ chapäbal,
chi areꞌ xukujeꞌ cꞌambal,

rech cäquichakꞌij quib, quetzakic,
cäcꞌäjisax cꞌu qui wäch,

—cächaꞌ.
 10 Chemoyir ta na ri e areꞌ

rech man quecaꞌy tä chic, xukujeꞌ
chumej ta rib ri quij,

mat chjicomataj chic,
—cächaꞌ.

Waral cäquil wi chi e cꞌo winak ri man e aj Israel 
taj ri cäquirik na ru tobanic ri Dios

11 Quinbij cꞌut: ¿A tzij lo chi ri winak aj Israel aretak xquichakꞌij quib, 
xetzakic, man xewalij tä chic? ¿A xa xetzak canok? ¡Man jeꞌ taj! Xane 
aretak ri winak aj Israel man xeniman taj, ri niqꞌuiaj winak chic, ri man 
e aj Israel taj, xquirik ru tobanic ri Dios, rech ri winak aj Israel cäquicoj 
ta qui chukꞌab chubanic que jas ri xcaꞌn ri niqꞌuiaj winak chic. 12 Rumal 
cꞌu ri qui mac ri winak aj Israel ri winak cho ruwächulew xquirik nimalaj 
utzil. Rumal ri qui tzakic ri e areꞌ xquirik utzil ri winak ri man e aj Israel 

taj. E ta cꞌu lo aretak quetzelej chi lok jumul ri winak aj Israel, ¿a mat 
sibalaj nim na ri utzil ri cäriktajic? ¡Jeꞌ, je riꞌ!

13 Cꞌo cꞌu ri cwaj quinbij chiwe ix ri man ix aj Israel taj. Rumal chi 
in apóstol ri takom bi rumal ri Dios cucꞌ ri winak ri man e aj Israel taj, 
nim na quinwil wi ri nu chac. 14 Cwaj chi jujun chque ri nu winak in, 
ri e aj Israel, chquirayij ta u banic que jas ri i banom ix, rech cäquirik 
ru tobanic ri Dios. 15 We cꞌu aretak xetzelax qui wäch ri winak aj Israel 
rumal ri Dios, xcꞌoji utzil chquixol ri niqꞌuiaj winak chic rucꞌ ri Dios, 
¿jas ri cäcꞌulmataj na aretak ri winak aj Israel quecꞌamowax chi na 
jumul rumal ri Dios? Are jeꞌ ta ne jun cäminak waꞌ cäcꞌastaj chquixol ri 
cäminakib. 16 We ri nabe caxlan wa ri cäban che ri kꞌor are jachom cho ri 
Dios, ronojel ri kꞌor jachom riꞌ che ri Dios. We ru xeraꞌ ri cheꞌ jachom che 
ri Dios, xukujeꞌ ru kꞌab tak ri cheꞌ e jachom riꞌ che ri Dios.

17 Jujun cꞌu chque ri winak aj Israel e areꞌ jeꞌ ta ne ri kas u kꞌab ru 
cheꞌal olivo. Pune je riꞌ, xeesax cꞌu apanok. Ri at cꞌut, at jeꞌ jas ru kꞌab ru 
cheꞌal olivo re juyub, xatcoj cꞌu che qui qꞌuexwäch ri xeesaxic. Catcꞌasi cꞌu 
na rumal ru xeraꞌ ri kas cheꞌ, xukujeꞌ rumal ru raxal. 18 Machomaj cꞌut chi 
nim na a banic at chquiwäch ri kas u kꞌab ri cheꞌ. We cachomaj chi nim 
na a banic, chnaꞌtaj chawe chi man at taj ri tokꞌaninak ru xeraꞌ ri cheꞌ, 
xane ru xeraꞌ ri cheꞌ are at tokꞌaninak at.

19 Craj ne cabij: “Xeesax cꞌu apan ru kꞌab ri cheꞌ rech quinnacꞌ cok in 
che ru cheꞌal olivo,” —catchaꞌ. 20 Kas tzij, xa cꞌu rumal chi man xecojon 
taj xeesax apanok, are cꞌu ri at xa rumal chi xatcojonic xatnacꞌ cok. 
Manimarisaj baꞌ awib, xane xa chaxej awib cho ri Dios. 21 We ri Dios man 
xusach tä qui mac ri winak aj Israel ri jeꞌ ta ne e kas u kꞌab ri cheꞌ, ri at 
xukujeꞌ man cäsach tä na a mac riꞌ. 22 Chawila baꞌ chi ri Dios sibalaj utz 
na, xukujeꞌ cꞌut sibalaj cꞌaꞌn. Are cꞌaꞌn chque ri winak ri xetzakic, utz cꞌu 
chawe at. Rajwaxic cꞌut chi ri at catakej ri rutzil ranimaꞌ, rech mäjiꞌ ri 
at xukujeꞌ catresaj na apanok. 23 Ri winak aj Israel cꞌut, we quecojon na 
ri e areꞌ, quetzelej na rucꞌ ri Dios, quenacꞌ chi na cok jumul chic che ri 
cheꞌ rumal chi ri Dios cäcowinic queunacꞌ chi na cok jumul chic. 24 Ri at 
cꞌut ri man at aj Israel taj, xa at jeꞌ ta ne u kꞌab olivo re juyub xatesax cꞌu 
apanok. Te cꞌu riꞌ xatnacꞌ che ru cheꞌal ri kas olivo ri man are tä a cheꞌal 
at. We je riꞌ ri winak aj Israel ri jeꞌ ta ne e u kꞌab ri kas olivo, man cꞌäx taj 
quenacꞌ cok che ri kas qui cheꞌal jumul chic.

Waral cäkil wi chi ri winak aj Israel cäquirik na ru tobanic ri Dios
25 Kachalal, cwaj in chi quiwetamaj ru chomam lok ri Dios ojer ri man 

esam tä chi sak, rech man quichomaj taj chi ri ix nim na i banic. Are 
waꞌ: Ri winak aj Israel xcowir jubikꞌ ri canimaꞌ. Ri Dios cꞌut jeꞌ xuban 
waꞌ chque rech cäqꞌuis na coquic conojel ri niqꞌuiaj winak chic ri man e 
aj Israel taj ru chomam lok ri Areꞌ ojer. 26 Aretak cäbantaj waꞌ, conojel ri 

winak aj Israel cäquirik na ru tobanic ri Dios. Cubij cꞌu ru Lokꞌ Pixab ri 
Dios ri Tzꞌibtalic:

Pa ri tinimit Sión quel wi na lok
ri Torol Que ri winak,

cäresaj cꞌu na ri etzelal chquij
ri ralcꞌual can ri ka mam Jacob,

—cächaꞌ.
 27 Are waꞌ ri trato ri quinban na cucꞌ,

aretak ri in quinwesaj ri qui mac,
—xchaꞌ.

28 Ri winak aj Israel, rumal chi man xecojon tä che ri Utzalaj Tzij re 
ri Evangelio, ri Dios xuban u cꞌulel chque. Je riꞌ xyaꞌtaj chiwe ix chi 
quixcojonic. Ri Dios cꞌut queraj na ri winak aj Israel rumal chi xeuchaꞌ 
ri qui mam ojer. 29 Je riꞌ, rumal chi ri Dios man cäresaj tä chic ri cusipaj. 
Aretak cusiqꞌuij jun winak, man cuqꞌuex tä ru chomanic chrij. 30 Ri 
ix nabe canok man xixniman tä che ri Dios. Cämic riꞌ rumal chi man 
xeniman tä ri winak aj Israel, ri Dios xutokꞌobisaj i wäch ix. 31 Jeꞌ xukujeꞌ 
cämic ri winak aj Israel man e nimaninak taj, xak cꞌu rech ri Dios 
cutokꞌobisaj qui wäch jas ri xuban chiwe ix, ri ix man aj Israel taj. 32 Ri 
Dios cꞌut junam xuban chque conojel winak chi man queniman taj, rech 
xukujeꞌ junam cutokꞌobisaj qui wäch nimalaj conojel.

33 ¡Sibalaj cajmabal waꞌ ru bantajic ri ka Dios! ¡Sibalaj nim na ru noꞌj, 
ri retambal! Man cujcowin tä chuchꞌobic ru chomanic, man cujcowin 
tä che retamaxic ri cuchomaj u banic. 34 Jeꞌ jas ri cubij ru Lokꞌ Pixab ri 
Tzꞌibtalic: “¿Jachin u chꞌobom ru chomanic ri Dios? ¿Jachin lo ri yaꞌtal 
che chi cuya ru noꞌj ri Areꞌ? ¡Man cꞌo tä jun! 35 ¿Jachin ri cꞌo jas xuya 
che ri Dios rech cäyiꞌ rajil u qꞌuexel che? ¡Man cꞌo tä jun!” —cächa ri 
Tzꞌibtalic. 36 Ronojel cꞌut ri cꞌolic cäpe rucꞌ ri Dios. Ri Areꞌ cꞌut xebanow 
conojel rech cꞌo cupatänij che. ¡Chnimarisax ta baꞌ u kꞌij ri Dios amakꞌel 
pa tak ri kꞌij ri junab ri quepetic! Amén.

Waral cäkil wi ri cꞌaslemal ri jachom pu kꞌab ri Dios

12  1 Je cꞌu riꞌ, kachalal, rumal chi ri Dios sibalaj quel u cꞌux chke, 
quixinbochiꞌj chi quijach iwib che ri Dios, jeꞌ jas jun sipanic ri 

cꞌaslic, ri jachom cho ri Dios, ri utz cäril wi ri Areꞌ. We sipanic riꞌ are 
waꞌ ri kas kꞌijilanic ri rajwaxic quiban cho ri Dios. 2 Miban chi iwe ix jas 
ri cäcaꞌn ri winak cho ruwächulew. Xane chiqꞌuexa ri i chomabal rech 
cuban cꞌacꞌ ri i cꞌaslemal. Je riꞌ kas quiwetamaj na jas ru rayibal ri Dios. 
Are cꞌu waꞌ ri kas utz, ri cäkaj chuwäch, xukujeꞌ ri jicom cho ri Dios.

3 Rumal ri xsipax chwe rumal ri Dios aretak xutokꞌobisaj nu wäch, cꞌo ri 
quinbij chiwe ix iwonojel: Cꞌo jun chiwe muchomaj chi nim u banic, xane 
rajwaxic quichomaj iwib chnojimal jas u beyal ri cojonic ri xuya ri Dios 

chiwe chijujunal. 4 Ri ka cuerpo e qꞌuia ru tzꞌakatil cꞌolic, man conojel tä 
cꞌut xa junam u wäch ri qui chac. 5 Je cꞌu riꞌ ri uj xukujeꞌ. Pune uj qꞌuia, 
xa uj jun cuerpo rumal ri Cristo. Konojel ka nucꞌum kib jeꞌ jas ru tzꞌakatil 
ri ka cuerpo.

6 Ri Dios u yoꞌm jalajoj tak cuinem chke, xa jas ri xraj ri Areꞌ xuya 
chke. Rajwaxic baꞌ utz qui cojic tak we cuinem riꞌ cäkaꞌno. We yoꞌm chke 
chi cäcowinic cäkakꞌalajisaj tzij ri cuya ri Lokꞌalaj Espíritu, kaꞌna waꞌ 
rucꞌ ri ka cojonic ri cꞌolic. 7 We yoꞌm chke chi cupatänin chque niqꞌuiaj 
winak chic, utz kaꞌna che qui patänixic. We yoꞌm che jun chi cäcowinic 
queutijoj niqꞌuiaj chic, chutzaka u kꞌij chubanic waꞌ. 8 We yoꞌm che jun chi 
cäcowinic cuwalijisaj canimaꞌ niqꞌuiaj chic, chutzak u kꞌij chubanic waꞌ. 
We yoꞌm che jun chi cäsipanic, muya xa rumal chi cꞌo ri craj. We yoꞌm 
che jun chi cucꞌam qui be niqꞌuiaj chic, chunaꞌ na jas ri cubano. We cꞌu 
yoꞌm che jun chi queutoꞌ ri cꞌo qui rajwaxic, chubana waꞌ rucꞌ quicotemal.

Waral cäkil wi ri rajwaxic cäcaꞌn ri kachalal 
cojonelab pa ri qui cꞌaslemal

9 Kas chiwaj iwib ri jun rucꞌ ri jun chic, man cuban tä cꞌu quieb i cꞌux. 
Chiwetzelaj u wäch ri man utz taj, chitakej cꞌu u banic ri utz. 10 Rajwaxic 
chi quiwaj iwib ri jun rucꞌ ri jun chic jeꞌ ta ne chi kas iwachalal iwib. 
Chiya i kꞌij chbil tak iwib, nim cꞌut chiwila wi iwib, ri jun rucꞌ ri jun chic.

11 Chicojo i chukꞌab pa ronojel, xak mixsakꞌorinic. Chipatänij ri Kajaw 
Jesús rucꞌ nimalaj quicotemal.

12 Chixquicot chrij ri cuꞌl wi i cꞌux. Chichajij paciencia pa tak ri cꞌäx ri 
quiriko. Chibana orar amakꞌel ronojel kꞌij.

13 Cheitoꞌ ri kachalal cojonelab pa tak ri qui rajwaxic. Utz chibana che 
qui cꞌulaxic ri queopan iwucꞌ.

14 Chibochiꞌj ri Dios pa qui wiꞌ ri queyokꞌon chiwe. Chitaꞌ tokꞌob pa qui 
wiꞌ, mitaꞌ cꞌu pa qui wiꞌ chi xa cꞌäx cäquiriko.

15 Chixquicot cucꞌ ri quequicotic. Chixokꞌ cꞌut cucꞌ ri quebokꞌic.
16 Chixoc il chbil tak iwib ri jun che ri jun chic. Miban i nimal, xane 

chiwachilaj iwib cucꞌ ri man nimak tä qui banic. Michomaj chi cꞌo na 
iwetambal ix chquiwäch niqꞌuiaj chic.

17 Miya rajil u qꞌuexel ri cꞌäx ri cäban chiwe. Chicojo i chukꞌab chubanic 
ri utz chquiwäch conojel ri winak. 18 Chibana ronojel ri quixcowin 
chubanic rech cäcꞌoji utzil chixol cucꞌ conojel ri winak. 19 Lokꞌalaj tak 
kachalal, miyac iwib ix chquij ri i cꞌulel, xane chiya can che ri Dios 
chi cucꞌäjisaj qui wäch. Cubij yaꞌ ru Lokꞌ Pixab ri Dios ri Tzꞌibtalic: 
“In quincꞌäjisan na qui wäch, quintoj na rajil u qꞌuexel ri cꞌäx ri cäban 
chiwe,” —cächa ri Kajaw Dios. 20 Xukujeꞌ cubij: “We cänum ri a cꞌulel, 
chaya u wa. We cächakiꞌj u chiꞌ, chaya baꞌ ri cutijo. We jeꞌ caban waꞌ, ri a 
cꞌulel sibalaj cäqꞌuix na chawäch, cunaꞌ cꞌut chi cꞌäx ri xuban chawe,” —

cächaꞌ. 21 Maya che ri etzelal chi cächꞌacan pa wiꞌ, xane are chatchꞌacan at 
puwiꞌ ri etzelal rumal ri utzil ri cabano.

13  1 Rajwaxic chi conojel cäquiya quib pa takic chque ri cꞌo qui 
takanic pa ri kꞌatbal tzij. Man e cꞌo tä cꞌu kꞌatal tak tzij we ta mat 

u yoꞌm ri Dios waꞌ chque. Conojel ri kꞌatal tak tzij ri e cꞌolic are ri Dios 
e cojowinak. 2 Rumal riꞌ jachin ri cuyac rib chrij ri kꞌatbal tzij cuban u 
cꞌulel riꞌ che ri takaninak wi ri Dios. Ri jeꞌ cäcaꞌn waꞌ xa cäquitzucuj qui 
mac riꞌ, cäcꞌäjisax cꞌu na qui wäch. 3 Je riꞌ, rumal chi ri kꞌatal tak tzij man 
e cojom taj rech ri winak ri cäcaꞌn utzil cäquixej quib, xane rech cäquixej 
quib ri winak ri cäcaꞌn etzelal. We cawaj chi man caxej tä awib che ri 
kꞌatal tzij, chabana baꞌ ri utz pa ri a cꞌaslemal. Ri kꞌatal tzij cꞌut cuya na 
a kꞌij at. 4 Je riꞌ, rumal chi ri areꞌ are patänil re ri Dios chubanic ri utzil 
chawe. We cꞌu caban ri man utz taj, rajwaxic chi caxej awib, rumal chi 
ri kꞌatal tzij yaꞌtal che chi cucꞌäjisaj a wäch. Cꞌo cꞌu ri areꞌ chupatänixic 
ri Dios rech cäcꞌäjisax u wäch ri banal etzelal jas ri takal che. 5 Rumal riꞌ 
rajwaxic chi quiya iwib pa takic chque ri kꞌatal tak tzij, man xak tä rumal 
chi quixej iwib chi cäcꞌäjisax i wäch, xane rumal chi quinaꞌ pa iwanimaꞌ 
chi rajwaxic jeꞌ quibano. 6 Xukujeꞌ rumal waꞌ ri ix quitoj ri alcabal, rumal 
chi ri kꞌatal tak tzij e cꞌo chupatänixic ri Dios, qui yoꞌm cꞌu quib chubanic 
we chac riꞌ.

7 Chaya chque ri winak chquijujunal ri yaꞌtal chque. Chatojo ri alcabal 
che ri tokꞌil alcabal, chatojo cꞌu ri a wuj che jachin ri rajwaxic cätoj wi. 
Nim chawila wi jachin ri rajwaxic nim quil wi, chaya cꞌu u kꞌij jachin ri 
rajwaxic cäyiꞌ wi u kꞌij. 8 We cꞌo a cꞌas rucꞌ jun winak, chatojo. Chcꞌoji cꞌu 
ri utzalaj ka cꞌas chi cäkaj kib ri jun rucꞌ ri jun chic. Jachin cꞌu ri queraj 
ri rach tak winak, u banom riꞌ jas ri cubij ri Pixab. 9 Ri Pixab cꞌut cubij: 
“Mabana ri nimalaj mac ri äwas u banic rucꞌ ri rixokil o ri rachajil jun 
winak chic, matcämisanic, mabana ri elakꞌ, mabana tzij chrij jachin jun, 
marayij u wäch ri jastak re jun winak chic,” —cächa riꞌ. We takanic riꞌ 
xukujeꞌ conojel ri niqꞌuiaj tak takanic chic pa we quieb oxib tzij riꞌ e cꞌo 
wi: “Chawaj ri awach winak jas ri at cawaj awib,” e —cächaꞌ. 10 Jachin ri 
queraj ri rach tak winak man cuban tä cꞌäx riꞌ chque. Ri queraj ri rach 
tak winak, kas cuban riꞌ jas ri cubij ri Pixab.

11 Tajin quinbij waꞌ rech kas quichomaj jas tak ri kꞌij ri uj cꞌo wi cämic. 
Chichꞌobo baꞌ chi are tak kꞌij waꞌ ri rajwaxic cujcꞌastajic, rumal chi xa 
jubikꞌ craj chi cäpe ri kꞌij pa ka wiꞌ aretak cäkarik na ru tobanic ri Dios. 
Man jeꞌ tä waꞌ nabe aretak cꞌä teꞌ xujcojon che ru Lokꞌ Pixab ri Dios. 12 Ya 
xeꞌ waꞌ ri akꞌab, naꞌtam chic, xa jubikꞌ cꞌu man cäsakiric. Makaꞌn chi baꞌ 
ri man utz taj ri queban pa ri kꞌekum, xane kaꞌna ri utzil jeꞌ ta ne are 
toꞌbal kib waꞌ jas ri cäquicoj ri soldados, quechꞌojin cꞌu pa ri sakil. 13 Utz 

kaꞌna pa ri ka cꞌaslemal jas ri takal u banic pakꞌij. Mujkꞌabaric, mäkaya 
u wiꞌ ri ka wiꞌm, mäkaꞌn ke jas ri cäcaꞌn ri tzꞌiꞌ ri xak cäquirik kib, man 
cꞌo tä qui pixab, mäkaꞌn xak jas ri cäkarayij ri xa qꞌuixbal u banic, 
mujchꞌojinic, mäkarayij cꞌu ri jastak ri rech jun winak chic. 14 Mäkaꞌn waꞌ, 
xane kacojo ri Kajaw Jesucristo, jeꞌ ta ne chi are toꞌbal kib ri cucoj jun 
soldado pa ri chꞌoj. Michomaj cꞌu u banic ri i rayibal ri man utz taj.

Cheitoꞌ ri kachalal, xak mikꞌat tzij pa qui wiꞌ

14  1 We cꞌo jun kachalal ri mäjaꞌ cꞌo u chukꞌab ru cojonic, chicꞌulaj. 
Xak cꞌu mixchꞌojin rucꞌ we man junam ri u chomanic iwucꞌ. 

2 Quinbij jun cꞌutbal: Kabij na chi e cꞌo jujun kachalal ri cäquichomaj 
chi ronojel cuyaꞌ cätijic, e cꞌo cꞌu jujun chic ri mäjaꞌ cꞌo u chukꞌab ri qui 
cojonic, ri xa ichaj cäquitijo. 3 Ri jun ri ronojel u wäch cutijo, tzel baꞌ 
märil wi ri jun chic ri xak kꞌalaj u wäch cutijo. Ri jun ri xak kꞌalaj u wäch 
cutijo, mukꞌat tzij puwiꞌ ri jun ri ronojel u wäch cutijo. Je riꞌ, rumal chi ri 
Dios u cꞌamowam waꞌ we winak riꞌ. 4 ¿Jachin lo ri at chi ri at cakꞌat tzij 
puwiꞌ ri patänil re jun winak chic? We utz quel na ri cubano o man utz 
taj are ru patrón riꞌ quilowic. Utz cꞌu quel na ru chac rumal chi ri Dios 
cäcowinic cubano chi utz quelic.

5 Jun cꞌutbal chic: E cꞌo jujun kachalal ri nim cäquil wi jun kꞌij chuwäch 
ri jun chic. E cꞌo cꞌu jujun kachalal ri xak e junam tak ri kꞌij chquiwäch. 
Chkajujunal cꞌut rajwaxic ketam jas ri kas ka chomanic. 6 Ri jun ri nim 
cäril wi jun kꞌij, jeꞌ cuban waꞌ chuyaꞌic u kꞌij ri Kajaw Dios. Ri jun ri man 
nim tä cäril wi ri jun kꞌij, xukujeꞌ cuban waꞌ chuyaꞌic u kꞌij ri Kajaw Dios. 
Ri jun ri ronojel u wäch cutijo, cutij riꞌ chuyaꞌic u kꞌij ri Kajaw Dios rumal 
chi cumaltioxij waꞌ che ri Dios. Ri jun ri xak kꞌalaj u wäch cutijo, cuban 
riꞌ chuyaꞌic u kꞌij ri Kajaw Dios, xukujeꞌ cämaltioxin riꞌ che ri Dios.

7 Man cꞌo tä jun chke ri cꞌasal xak chi je riꞌ, man cꞌo tä cꞌu jun chke 
ri cäcäm xak chi je riꞌ. 8 We cujcꞌasiꞌc, cujcꞌasi riꞌ chupatänixic ri Kajaw 
Jesús, we cꞌu cujcämic cꞌo u patän waꞌ cho ri Kajaw Jesús. Je riꞌ, we 
cujcꞌasiꞌc o we cujcämic, uj rech ri Kajaw Jesús. 9 Rumal cꞌu riꞌ ri Cristo 
xcämic, xcꞌastaj cꞌu chquixol ri cäminakib rech coc che Cajaw ri e cꞌaslic 
xukujeꞌ ri e cäminak chic.

10 Ri at cꞌut, ¿jachin lo ri at chi ri at cakꞌat tzij puwiꞌ ri awachalal? 
¿Jas che tzel cawil wi? ¡Konojel cꞌut cujetacꞌal na chuwäch ri Cristo rech 
cukꞌat tzij pa ka wiꞌ! 11 Cubij cꞌu ru Lokꞌ Pixab ri Dios ri Tzꞌibtalic:

Cubij ri Kajwal Dios: Jeꞌ jas ri in
kas tzij chi in cꞌasal in, jeꞌ xukujeꞌ
are kas tzij chi conojel ri winak
quexuqui na chnuwäch.

Conojel cꞌut cäquiya nu kꞌij,
cäquibij chquiwäch conojel

chi xuwi ri in, in Dios,
—cächa na ri Kajaw Dios. 12 Je cꞌu riꞌ konojel ri uj chkajujunal cäkabij na 
cho ri Dios jas ri kaꞌnom.

Cꞌo jas mabano ri cubano chi ri awachalal cätzak pa mac
13 Rumal riꞌ, mäkakꞌat baꞌ tzij chbil tak kib ri jun rucꞌ ri jun chic. 

Xane chicojo i chukꞌab rech man cꞌo tä jas cꞌo pa ri i cꞌaslemal ri cubano 
chi cätzak ri iwachalal o cakaj ne pa mac. 14 Ri in wetam, rumal chi in 
cojoninak che ri Kajaw Jesús, chi man cꞌo tä jun jasach ri äwas pa re wi. 
We cꞌu cꞌo jun cuchomaj chi äwas jun jasach, che ri are riꞌ tzäwas wi. 
15 We cꞌu rumal ri catijo cuban cꞌäx ri ranimaꞌ ri awachalal, man lokꞌ tä 
cawil riꞌ ri awachalal. Maban baꞌ chi jun winak chic cäkaj pa mac xa 
rumal chi ri at cꞌo jas cawaj catijo. Musach chawe chi rumal rech ri areꞌ 
xukujeꞌ xcäm ri Cristo. 16 Cꞌo baꞌ jas mibano ri cuya chque ri winak chi 
cäquibij ri man utz taj chrij ri utzil ri tajin quibano. 17 Je riꞌ, rumal chi 
pa ru takanic ri Dios man are tä nim u banic riꞌ ri cutij jun, xane are ru 
banic ri jicomal pa ri ka cꞌaslemal, chi cuxlan kanimaꞌ, chi cujquicot cꞌu 
rumal ri Lokꞌalaj Espíritu. 18 Jachin ri jeꞌ cuban waꞌ chupatänixic ri Cristo, 
cäkaj riꞌ chuwäch ri Dios xukujeꞌ utz quil wi cumal ri winak.

19 Katakej baꞌ u banic ronojel ri cubano chi cuxlan ri kanimaꞌ. Je riꞌ 
cujcowinic cäkatoꞌla kib ri jun rucꞌ ri jun chic rech cꞌo u chukꞌab ri ka 
cojonic. 20 Mäsach u wäch ru banom ri Dios pa ranimaꞌ jun kachalal xa 
rumal ri catijo. Kas tzij ronojel ri cꞌolic yaꞌtal u tijic, are cꞌu man utz taj 
aretak cꞌo jas cutij jun ri cubano chi niqꞌuiaj chic quekaj pa mac. 21 Are 
utz na riꞌ man catij tä tiꞌj, man catij tä vino, man cꞌo tä cꞌu jas cabano 
ri cubano chi cätzak ri awachalal o cäkaj pa mac. Cꞌo baꞌ jas mabano 
ri cubano chi man cꞌo tä chi u chukꞌab ru cojonic ri awachalal. 22 We 
cacojo chi utz ri tajin caban cho ri Dios, at wi riꞌ. Utz re ri winak ri utz 
cäril wi ri tajin cubano, we man cunaꞌ tä cꞌäx pa ranimaꞌ. 23 Jachin cꞌu 
ri xak cuban quieb u cꞌux che ri cutijo, we äwas o man äwas taj ru tijic, 
cämacun riꞌ aretak cutijo. Ronojel cꞌu ri cuban jun, we cuban quieb u cꞌux 
che, are mac riꞌ.

Chabana ri cäkaj chuwäch ri awachalal, 
man xuwi tä ri cäkaj chawäch at

15  1 Ri uj, ri cꞌo chi u chukꞌab ri ka cojonic, rajwaxic cäkachajij 
paciencia cucꞌ ri kachalal ri mäjaꞌ cꞌo u chukꞌab ri qui cojonic, 

quekatoꞌ cꞌut. Man are tä cäkatzucuj xuwi ri utz cäkil wi uj. 2 Xane 
chkajujunal rajwaxic cäkaꞌn ri cäkaj chquiwäch ri kachalal pa ronojel ri 
cuban utzil chque. Je riꞌ cäkaꞌno jachique ri cuya u chukꞌab ri qui cojonic. 
3 Are cꞌu ri Cristo man are tä xutzucuj ri utz cäril wi ri Areꞌ. Xane jeꞌ 
xucꞌulmaj jas ri cubij ru Lokꞌ Pixab ri Dios ri Tzꞌibtalic: “Ri qui yokꞌonic 

ri winak ri queyokꞌon che la, pa nu wiꞌ in xkaj wi,” —cächaꞌ. 4 Ronojel ri 
xtzꞌibax can ojer pa ru Lokꞌ Pixab ri Dios ri Tzꞌibtalic xtzꞌibax canok che 
ka tijoxic rech cäcuꞌbi ka cꞌux chrij ri Dios rumal ri paciencia, xukujeꞌ 
rumal ri cuꞌlbal ka cꞌux ri cucꞌut ru Lokꞌ Pixab ri Dios chkawäch. 5 Ri Dios 
cꞌut ri cuya ka chukꞌab rech cäkachꞌij ri cꞌäx, cucuꞌbisaj cꞌu ka cꞌux, are 
ta quixtoꞌw ix iwonojel rech quinaꞌ pa iwanimaꞌ chi xa ix jun chic f jas 
ri xucꞌut can ri Cristo Jesús chkawäch. 6 Je riꞌ rech iwonojel junam, jeꞌ 
ta ne chi xa jun i chꞌabal, quinimarisaj ta u kꞌij ri Dios, ru Tat ri Kajaw 
Jesucristo.

Ri Utzalaj Tzij re ri Evangelio xtzijox chque 
ri winak ri man e aj Israel taj

7 Chicꞌamowaj baꞌ iwib, ri jun rucꞌ ri jun chic chunimarisaxic u kꞌij ri 
Dios, jeꞌ jas ri xuban ri Cristo xujucꞌamowaj uj. 8 Jeꞌ quinbij chiwe rumal 
chi ri Cristo xpe che qui patänixic ri winak aj Israel, rech jeꞌ quelic jas 
ri xubij can ri Dios chque ri ka mam ojer, xukujeꞌ chucꞌutic chi kas jicom 
ranimaꞌ ri Dios chubanic ri cubij. 9 Xukujeꞌ ri Cristo xpetic rech ri niqꞌuiaj 
winak chic ri man e aj Israel taj cäquiya u kꞌij ri Dios rumal chi xel u cꞌux 
chque. Jeꞌ jas ri cubij cꞌu ru Lokꞌ Pixab ri Dios ri Tzꞌibtalic:

Rumal riꞌ quinnimarisaj na kꞌij la chquixol
ri niqꞌuiaj winak ri man e aj Israel taj,

xukujeꞌ quinbixoj na bix chuyaꞌic kꞌij la,
—cächaꞌ. 10 Xukujeꞌ cubij ri Tzꞌibtalic pa jun u xak wuj chic:

Ix riꞌ ri xak ix winak
ri man aj Israel taj,
chixquicot na cucꞌ ri winak
ri e chaꞌtal rumal ri Dios,

—cächaꞌ. 11 Pa jun u xak wuj chic cubij:
Ix riꞌ, iwonojel ix ri xak ix winak,

ri man aj Israel taj,
chiya u kꞌij ri Kajaw Dios.

Nimalaj iwonojel cꞌu ri ix,
ix winak ajuwächulew,
chiya u kꞌij ri Dios,

—cächaꞌ. 12 Ri Isaías, ri kꞌalajisal re ru Lokꞌ Pixab ri Dios, xukujeꞌ xubij:
Cäwalij na jun chquixol

ri rachalaxic can ri ka mam Isaí,
ru tat ri ka mam David,

ri coc na che takanel pa qui wiꞌ
conojel qui wäch winak.

Conojel cꞌut cäcuꞌbi na
qui cꞌux chrij ri Areꞌ,

—xchaꞌ.
13 Are ta baꞌ ri Dios ri cäcuꞌbi na ka cꞌux chrij cuya ta nimalaj 

quicotemal chiwe, cubano chi cuxlan ri iwanimaꞌ rumal chi ix cojoninak 
che ri Cristo. Je riꞌ sibalaj cäcuꞌbi na i cꞌux chrij ri Dios rumal ru chukꞌab 
ri Lokꞌalaj Espíritu.

14 Kachalal, ri in wetam chi ri ix sibalaj cꞌo utzil pa iwanimaꞌ, xukujeꞌ 
sibalaj cꞌo ronojel u wäch etambal iwucꞌ. Je riꞌ chi iwetam quipixbela 
iwib chbil tak iwib. 15 Man quinxej tä cꞌu wib quintzꞌibaj bi we wuj riꞌ 
chiwe. Cwaj chi man cäsach tä waꞌ pa i jolom. Je waꞌ quinbano rumal chi 
ri Dios u tokꞌobisam nu wäch, u yoꞌm cꞌu we chac riꞌ pa nu kꞌab. 16 Are ru 
patänixic ri Jesucristo chquixol ri winak ri man e aj Israel taj. Ri chac 
ri quinbano are ru tzijoxic ri Utzalaj Tzij re ri Evangelio ri xuya ri Dios, 
rech queinya cho ri Dios ri winak ri man e aj Israel taj, jun sipanic ri 
cäcꞌamowax rumal ri Areꞌ, tastal cꞌu waꞌ rumal ri Lokꞌalaj Espíritu.

17 Rumal cꞌu rech in cojoninak che ri Cristo Jesús, cäquicot ri wanimaꞌ 
chi tajin quinpatänij ri Dios. 18 Man quincochꞌ tä cꞌut quintzijoj ri u Tzij ri 
Dios we man are tä quintzijoj ru banom ri Cristo rumal wech in rech ri 
winak ri man e aj Israel taj queniman che ri Dios. Ronojel waꞌ xbantajic 
rumal ru Tzij ri Dios ri xintzijoj chque xukujeꞌ rumal chi xquilo jas ri nu 
chac ri xinban chquixol. 19 Xbantaj waꞌ cucꞌ tak etal xukujeꞌ cajmabal 
ri xebantajic rumal ru chukꞌab ri Lokꞌalaj Espíritu. Je riꞌ xintzꞌakatisaj 
u tzijoxic ri Utzalaj Tzij re ri Evangelio chrij ri Cristo ri xinchap lok pa 
ri tinimit Jerusalén, xintakej u tzijoxic pa tak ri niqꞌuiaj tinimit chic, 
xinqꞌuis cꞌu u tzijoxic pa Ilírico. 20 Je waꞌ nu banom, nu cojom nu chukꞌab 
chutzijoxic ri Utzalaj Tzij re ri Evangelio jawijeꞌ ri man cꞌo tä jas qui tom 
chrij ri Cristo. Je riꞌ rech man quinban tä jun chac ri chaplem chi can 
cumal niqꞌuiaj chic. 21 Xane jeꞌ nu banom jas ri cubij ru Lokꞌ Pixab ri Dios 
ri Tzꞌibtalic:

Ri winak ri man cꞌo tä jumul
qui tom u tzijol ri Cristo
cäquita na.

Ri man cꞌo tä jumul cꞌo
jas qui tom chrij ri Areꞌ,
cꞌo ri cäquetamaj na,

—cächaꞌ.

Ri apóstol Pablo cuchomaj queꞌ che quilic ri 
kachalal cojonelab pa ri tinimit Roma

22 Xa rumal ri chac ri tajin quinbano man in cowininak taj quineꞌ 
che iwilic, pune qꞌuia mul nu rayim ri benam iwucꞌ. 23 Are cꞌu ri cämic 

in toꞌtajinak chic che ri nu chac pa tak we tinimit riꞌ, cuyaꞌ chic quineꞌ 
iwucꞌ. Je riꞌ, rumal chi qꞌuia junab cꞌut xak nu rayim quinopan iwucꞌ. 
24 Quinchomaj quinocꞌow iwucꞌ che iwilic aretak quineꞌ pa España, 
quinquicot cꞌut che rilic i wäch. Quinweyej chi quinitoꞌ bic rech 
quincowinic quintakej ri nu binem pa España. 25 Are cꞌu riꞌ cämic quineꞌ 
pa ri tinimit Jerusalén chucꞌamic bi jun tobanic chque ri kachalal jelaꞌ. 
26 Je riꞌ, rumal chi ri kachalal aj Macedonia, xukujeꞌ ri aj Acaya xpe pa 
canimaꞌ xquimulij jun cuchuj chque ri kachalal mebaꞌib ri e cꞌo pa ri 
tinimit Jerusalén. 27 Xquichomaj chi takal u banic waꞌ rumal chi cäquinaꞌ 
pa canimaꞌ chi cꞌo qui cꞌas cucꞌ ri kachalal aj Jerusalén. Je riꞌ, rumal 
chi ri cojonelab aj Israel qui yoꞌm ri tewchibal re ru Tzij ri Dios chque ri 
man e aj Israel taj. Utz cꞌut we ri e areꞌ quequitoꞌ ri cojonelab aj Israel 
che ri qui rajwaxic rucꞌ jachique ri cꞌo cucꞌ. 28 Aretak cꞌut bantajinak chic 
ri nu tajquil, yaꞌtajinak chi can ri cuchuj chque ri kachalal pa ri tinimit 
Jerusalén, quineꞌ na pa España, quinocꞌow cꞌu iwucꞌ che iwilic. 29 Kas 
wetam cꞌut chi aretak quinopan iwucꞌ, cäpe na ri nimalaj u tewchibal ri 
Cristo pa ka wiꞌ junam iwucꞌ.

30 Kachalal, quixinbochiꞌj chi quinitoꞌ chupam ri chac ri tajin quintij nu 
chukꞌab chubanic, chibana orar pa nu wiꞌ cho ri Dios. Quinbij waꞌ chiwe 
rumal rech ri Kajaw Jesucristo, xukujeꞌ rumal chi ri Lokꞌalaj Espíritu cuya 
pa kanimaꞌ chi cäkaj kib ri jun rucꞌ ri jun chic. 31 Chibana baꞌ orar cho ri 
Dios chi quinutoꞌ pa qui kꞌab ri winak ri e cꞌo pa Judea ri man quecojon 
tä che ri Areꞌ, xukujeꞌ rech ri cuchuj ri quincꞌam bi chque ri kachalal pa 
ri tinimit Jerusalén cäquicꞌam waꞌ rucꞌ quicotemal. 32 Chibana baꞌ orar 
xukujeꞌ rech quinopan iwucꞌ rucꞌ quicotemal we are u rayibal ri Dios, 
quinuxlan cꞌu na quieb oxib kꞌij aretak in cꞌo iwucꞌ. 33 Are ta baꞌ ri Dios, ri 
cubano chi cuxlan ri kanimaꞌ cäcꞌoji pi wiꞌ nimalaj iwonojel. Amén.

Ri apóstol Pablo cuya rutzil qui wäch ri cojonelab

16  1 Cwaj chi quiwetamaj u wäch ri kachalal Febe. Ri areꞌ are jun 
chichuꞌ diaconisa ri tajin cätoban cucꞌ ri kachalal cojonelab ri e 

cꞌo pa Cencrea. 2 Cwaj cꞌut chi aretak copan iwucꞌ quicꞌulaj rucꞌ utzil pa 
ru biꞌ ri Kajaw Jesús. Jeꞌ u cꞌulaxic quibano jas ri rajwaxic cäban amakꞌel 
che qui cꞌulaxic ri kachalal cojonelab. Chitoꞌ che ru rajwaxic, rumal chi ri 
areꞌ e qꞌuia e u toꞌm, xukujeꞌ ne ri in, in u toꞌm.

3 Chiya rutzil u wäch ri Priscila xukujeꞌ ri Aquila, ri e wach tak ajchac 
chupatänixic ri Cristo Jesús. 4 Ri e areꞌ xa jubikꞌ man xecämic rumal 
ri nu toꞌic in. Rumal riꞌ quinmaltioxin chque, man xuwi tä ri in, xane 
xukujeꞌ conojel ri kachalal cojonelab ri man e aj Israel taj. 5 Chiya rutzil 
qui wäch xukujeꞌ ri kachalal cojonelab ri cäquimulij quib pa cachoch ri 
Priscila, ri Aquila. Chiya rutzil u wäch ri Epeneto, ri lokꞌalaj wachiꞌl, ri 
nabe cojonel che ri Cristo pa Acaya. 6 Chiya cꞌu rutzil u wäch ri María, 

g 16:16 1 Tesalonicenses 5:26. h 16:22 Ri apóstol Pablo xucoj jun kachalal che tzꞌibanel 
che qui tzꞌibaxic ru wuj. 

ri sibalaj chacuninak che i toꞌic. 7 Chiya rutzil qui wäch ri wach tak aj 
Israel, ri Andrónico rucꞌ ri Junias ri xukujeꞌ e wach ajpacheꞌ. Ri e areꞌ 
sibalaj etamtal qui wäch chquixol ri apóstoles, e are cꞌu nabe xecojon che 
ri Cristo chnuwäch in.

8 Chiya rutzil u wäch ri Amplias, ri lokꞌalaj wachiꞌl rumal ri Kajaw 
Jesús. 9 Chiya rutzil u wäch ri Urbano ri kachiꞌl pa ri chac chupatänixic 
ri Cristo Jesús. Chiya rutzil u wäch xukujeꞌ ri Estaquis ri lokꞌalaj wachiꞌl. 
10 Chiya rutzil u wäch ri Apeles ri qꞌuia mul u kꞌalajisam chi kas tzij 
cojoninak che ri Cristo. Xukujeꞌ chiya rutzil qui wäch ri e cꞌo pa rachoch 
ri Aristóbulo. 11 Chiya rutzil u wäch ri Herodión ri wach aj Israel. Chiya 
rutzil qui wäch ri e cꞌo pa rachoch ri Narciso, ri e cojoninak che ri Kajaw 
Jesús. 12 Chiya rutzil qui wäch ri Trifena, xukujeꞌ ri Trifosa. We quieb 
ixokib riꞌ quepatänin che ri Kajaw Jesús. Xukujeꞌ chiya rutzil u wäch ri 
lokꞌalaj kachalal chichuꞌ Pérsida, ri sibalaj chacuninak chupatänixic ri 
Kajaw Jesús. 13 Chiya rutzil u wäch ri Rufo, jun cojonel che ri Kajaw Jesús 
ri nim u banic chquiwäch ri kachalal cojonelab. Xukujeꞌ ru nan chiya 
rutzil u wäch. We chichuꞌ riꞌ are jeꞌ ta ne nu nan in. 14 Chiya rutzil u wäch 
ri Asíncrito, ri Flegonte, ri Hermas, ri Patrobas, ri Hermes xukujeꞌ conojel 
ri kachalal ri e cꞌo cucꞌ. 15 Chiya cꞌu rutzil u wäch ri Filólogo, ri Julia, 
ri Nereo rucꞌ ri ranab, xukujeꞌ ri Olimpas, xukujeꞌ conojel ri kachalal 
cojonelab ri e cꞌo cucꞌ.

16 Chiyalaꞌ rutzil i wäch chbil tak iwib ri jun rucꞌ ri jun chic. Aretak 
jeꞌ quiban waꞌ, chitzꞌumaj iwib chuwäch ri Dios chucꞌutic chi kas quiwaj 
iwib. g Conojel ri kachalal cojonelab che ri Cristo cäquiya rutzil i wäch.

17 Kachalal, quixinbochiꞌj chi queiwil ri winak ri xak quequitasala 
tak ri cojonelab, ri cäcaꞌno chi quetzakic. Man jeꞌ tä cꞌu waꞌ ri tijonic 
xiwetamaj. Chitasa baꞌ iwib chquij ri e jeꞌ tak waꞌ. 18 We winak riꞌ man 
are tä cäquipatänij ri Kajaw Jesucristo, xane xak cäcaj cäcaꞌn ri itzel tak 
qui rayinic. Quequisub cꞌu tak ri winak ri man cꞌo tä quetam, cäquicoj 
cꞌu qui cꞌux cucꞌ jeꞌl tak tzij. 19 Conojel cꞌut quetam chi ri ix sibalaj 
quixnimanic, rumal cꞌu riꞌ quinquicotic. Cwaj cꞌut chi cäcꞌoji na i noꞌj 
chubanic ri utz, man are tä cꞌu quiwetamaj u banic ri man utz taj. 20 Ri 
Dios cꞌut ri cubano chi cuxlan ri kanimaꞌ, cuxakꞌlej na ri Satanás chanim 
xeꞌ ri iwakan jas ri cäban che jun cumätz ri cätioꞌnic. Are ta baꞌ ri Kajaw 
Jesucristo cätokꞌobisan i wäch nimalaj iwonojel.

21 Cuya rutzil i wäch ri Timoteo ri junam cächacun wucꞌ, xukujeꞌ ri 
Lucio, ri Jasón, ri Sosípater ri wach tak aj Israel cäquiya rutzil i wäch.

22 In waꞌ, ri Tercio, ri tajin quintzꞌibaj bi we wuj riꞌ, h quinya rutzil i 
wäch in xukujeꞌ pa ru biꞌ ri Kajaw Jesús.

23 Cuya rutzil i wäch ri Gayo ri u yoꞌm nu cꞌolibal pa rachoch, jawijeꞌ ri 
cäquimulij wi quib ri kachalal cojonelab. Cäquiya rutzil i wäch ri Erasto 
ri cꞌolol puak re ri tinimit, xukujeꞌ ri kachalal Cuarto cuya rutzil i wäch.

24 Are ta baꞌ ri Kajaw Jesucristo cätokꞌobisan i wäch nimalaj iwonojel. 
Amén.

Ri apóstol Pablo cuya u kꞌij ri Dios
25 Are cꞌu ri cämic, kaya baꞌ u kꞌij ri Dios. Ri Areꞌ cäcowinic cubano chi 

cꞌo na más u chukꞌab ri i cojonic jas ri cubij ri Utzalaj Tzij re ri Evangelio 
ri quintzijoj, xukujeꞌ jas ri cubij ri tijonic ri nu yoꞌm chrij ri Jesucristo. Je 
waꞌ jas ru kꞌalajisam lok ri Dios chrij ru chomam lok, ri man etamtal tä 
can ojer tzaretak mäjok cäban ruwächulew. 26 Cämic cꞌut esam chi sak 
ru chomanic pa ru Lokꞌ Pixab ri Dios ri xquitzꞌibaj can ri kꞌalajisal tak re 
ru Tzij ri Dios. Are cꞌu waꞌ ri xtakan wi ri Dios ri man cꞌo tä u qꞌuisic ru 
cꞌaslemal. Ri u chomam lok ri Dios ri man etamtal taj ojer esam waꞌ chi 
sak cämic chquiwäch conojel winak cho ruwächulew rech quecojon ta na, 
xukujeꞌ quenimanic.

27 ¡Ri Dios ri xuwi waꞌ Dios cꞌolic, ri xukujeꞌ cꞌo u noꞌj che ronojel, 
chnimarisax baꞌ u kꞌij amakꞌel pa tak ri kꞌij ri junab ri quepetic rumal ri u 
banom ri Jesucristo! Amén. 

